
Rhagair 
Am genedlaethau lawer bu’r syniad o Fileniwm newydd yn ysbrydoliaeth i obeithion a 
breuddwydion am gyfleoedd newydd, am fyd mwy heddychlon ac am decach cymdeithas.  
 
Yn y ganrif hon, drwy gynnwrf ac egni’r 1960au hyd at y 1980au mwy sinicaidd mae pobl wedi 
gobeithio y daw’r dyfodol â gwell amserau; diwedd y Milblynyddoedd hyn oedd canolbwynt y 
dyheadau hynny. 
 
I’r rhan fwyaf o bobl ledled y byd ni fydd y newid o 1999 i 2000 yn golygu fawr ddim mewn termau 
real. Bydd eu cyflwr - boed yn gyfoethog neu’n dlawd - yn para’n ddigyfnewid. Bydd amgylchedd 
gormod lawer ohonyn nhw yn dal mewn perygl, a bydd bygythiad rhyfel neu newyn yn parhau.  
 
Ond mewn un wlad fach o leiaf, 1999 fydd yr amser pan fydd pethau’n dechrau newid mewn 
gwirionedd. Yn y wlad honno bydd fframwaith newydd i wleidydda’n dod i fodolaeth. Bydd 
cynrychiolwyr newydd yn cael eu hethol i Lywodraeth newydd a fydd, am y tro cyntaf mewn hanes 
modern, yn gallu llywodraethu’r wlad honno yn ôl blaenoriaethau datganedig y bobl yn y rhan fwyaf 
o agweddau ar fywyd yn y wlad. Bydd cyfleoedd newydd i adfywhau cymunedau yn ymddangos. 
Dyma’r Gymru newydd, gyda’i llywodraeth genedlaethol ei hun, a’i llais neilltuol ei hun mewn 
Teyrnas Gyfunol sy’n prysur newid ac mewn Undeb Ewropeaidd sy’n esblygu.  
 
Bydd Etholiad Cyffredinol Cymru yn 1999  yn rhoi’r dewis cliriaf erioed i’r etholwyr. Am y tro 
cyntaf eu pleidleisiau hwy fydd yn penderfynu pwy fydd i lywodraethu Cymru. Yn y gorffennol mae 
pleidleisiau Cymru wedi cael eu boddi gan bleidleisiau siroedd a dinasoedd Lloegr. Ni fyddai Cymru 
wedi dychwelyd llywodraeth Dorïaidd mewn unrhyw Etholiad Cyffredinol y ganrif hon. Mae Plaid 
Cymru bob amser wedi bod yn gryfach ar lefel llywodraeth leol - lle mae ein pleidleisiau ni yn 
gwneud gwahaniaeth mewn gwirionedd - nag yn etholiadau’r DG. Yn yr etholiadau yma mae gan 
bleidleiswyr Cymru ddewis real. Bydd sut byddan nhw’n bwrw’u pleidleisiau ar Fai’r 6ed yn cael 
effaith uniongyrchol ar y llywodraeth yn y Cynulliad Cenedlaethol, yn ogystal ag ar batrymau 
llywodraethu ein cynghorau lleol.  Bydd pob pleidlais i Blaid Cymru yn cofnodi cefnogaeth i’r 
polisïau sydd wedi eu datgan yn y maniffesto hwn.  
 
Yr unig ddewis gwirioneddol yn yr Etholiad Cyffredinol cyntaf yma i Gymru yw’r dewis rhwng 
Llafur Newydd a Phlaid Cymru. Parhad polisïau Llafur Newydd sydd ar hyn o bryd yn cael eu 
gweithredu yn Llundain yw un dewis. Y dewis arall yw’r set newydd o gynigion radical sy’n cael eu 
datgan yn y maniffesto hwn. Ar ôl gorfoledd cael gwared â’r Torïaid yn 1997, profodd Cymru 
siomedigaethau enbyd oddi wrth bolisïau Llafur Newydd Llundain. Mewn llawer ffordd maen nhw 
wedi gweithredu polisïau cymdeithasol ac economaidd y Ceidwadwyr a oedd yn parhau i drin Cymru 
fel trefedigaeth i gael ei llywodraethu drwy ddictad. Ymwrthododd Llafur Newydd â’i gorffennol yn 
y Blaid Lafur, y rhoddodd cenedl y Cymry gymaint o gymorth i’w chreu. Yn hytrach dewisodd ddod 
yn blaid “Lloegr ganol” yn arddel polisïau Torïaidd. 

 
Yr un dewis sy’n wynebu pleidleiswyr Cymru yn yr etholiadau ar gyfer Senedd Ewrop, y Cynghorau 
Sir a’r Cynghorau Cymuned. Mae cyflwyno cynrychiolaeth gyfrannol i’r Etholiadau Ewropeaidd yn 
golygu y bydd pob pleidlais i Blaid Cymru yn cyfrif ac yn help i sicrhau y bydd ASE Plaid Cymru yn 
cael eu hethol. Rydym eisoes yn rhedeg Cyngor Sir Gwynedd - a fernir yn un o’r tri gorau yng 
Nghymru - ac mae ein record mewn llywodraeth leol yn sefyll ben ac ysgwyddau uwch ben ffarago 
anhyfedredd a llygredigaeth Llafur Newydd. 
 
Rhaid rhoi clod i Lafur Newydd am gyflwyno diwygiadau cyfansoddiadol, er mor hwyr yn y dydd ac 
ar ffurf gyfyng iawn i Gymru. Dangosodd pobl Cymru hunan-hyder a gobaith yn y dyfodol wrth 
bleidleisio “Ie” yn y refferendwm ynghylch ein Cynulliad Cenedlaethol. Mae Llafur Newydd yn 
chwalu’r gobaith hwnnw. Mae hunan-hyder newydd etholwyr Cymru yn galw am lywodraeth 
hyderus a phenderfynol a fydd yn adeiladu polisïau cymdeithasol, economaidd ac amgylcheddol ar 
sail ein gwerthoedd fel cenedl ac anghenion ein cymunedau. 

Mae’r Gymru Newydd yn galw am blaid newydd yn y llywodraeth. Dim ond un blaid yn yr etholiad 
yma sydd â pholisïau wedi eu creu yng Nghymru, gan bobl Cymru, i ddiwallu anghenion pobl Cymu. 
Dim ond un blaid sydd wedi cysegru ei pholisïau a’u hymgyrchoedd i bobl Cymru, a dim ond un 
blaid all wneud i’r Cynulliad Cenedlaethol weithio i’r Gymru newydd ac i’r Ewrop newydd. Plaid 
Cymru yw’r blaid honno, a dyma’n maniffesto ni ar gyfer adnewyddiad cenedlaethol. 

 
Dafydd Wigley, AS 
Llywydd 
Plaid Cymru 



Cyrchu at y Gymru Newydd: Maniffesto Plaid Cymru 1999 

4 

1. Llywodraethu Cymru 
 

1.1 Cymru newydd, llywodraeth newydd 
 
Mae sefydlu’r Cynulliad Cenedlaethol newydd yn arwydd o ddechreuad newydd yn hanes 
Cymru. Mae’n gyfle cynhyrfus ac yn her fawr i ni. Dyma’r adeg i ymgymryd â’r gwaith o 
adeiladu Cymru newydd, lwyddiannus a hyderus.  
 
Dyma’r adeg hefyd am newid sylfaenol ym mywyd gwleidyddol ein gwlad, wrth i Blaid 
Cymru gymryd ei lle fel plaid a allai fod yn llywodraethu. 
 
Mae newidiadau o’r fath wedi digwydd o’r blaen. O fewn ugain mlynedd i ethol Keir Hardie 
yn AS Llafur cyntaf, roedd y Rhyddfrydwyr wedi eu hysgubo o’r neilltu, er bod eu 
radicaliaeth wedi bod yn rym gyriannol yng nglweidyddiaeth Cymru am gyhyd. Enillodd 
Llafur dra-arglwyddiaeth ar fywyd Cymru a barhaodd am weddill yr ugeinfed ganrif.  
 
Erbyn canol y 1990au fodd bynnag, roedd Llafur, wrth ailadeiladu ei hun ar ffurf Llafur 
Newydd, wedi mabwysiadu blaenoriaethau newydd. ac wedi bwrw llawer o’u hegwyddorion 
sylfaenol o’r neilltu, yn eu plith roedd ailddosbarthu cyfoeth i gynorthwyo unigolion, 
cymunedau a rhanbarthau difreintiedig. “Lloegr ganol” oedd targed Llafur Newydd. Fe’i 
hetholwyd i rym yn 1997 ar addewid i barhau cynlluniau gwario’r Torïaid am o leiaf ddwy 
flynedd. Ymhlith cefnogwyr traddodiadol Llafur yng Nghymru ceir teimlad cynyddol o frad 
ac ymddieithrio. Mae’r teimladau hynny wedi eu dwyshau gan y ffordd y mae 10 Downing 
Street wedi ceisio rheoli penderfyniadau gwleidyddol yng Nghymru, er enghraifft yn y 
gystadleuaeth am arweinyddiaeth y Blaid Lafur yng Nghymru.  
 
Mae hynny’n gadael ein Cynulliad Cenedlaethol mewn sefyllfa fregus. Os bydd Llafur 
newydd yn ennill rheolaeth, a thrwy hynny’n ychwanegu at ei dra-argwlyddiaeth ar lefelau 
eraill o lywodraeth, bydd yr agenda Flairaidd yn parhau.  
 
Mae’r dewis yn glir.  Dim ond Plaid Cymru sy’n cynnig her wirioneddol i ragor o bolisïau 
Torïaidd yng Nghymru.  
 
Am y tro cyntaf, gall pleidleisio i Blaid Cymru newid y llywodraeth. Ni fydd yr un bleidlais i 
Blaid Cymru yn bleidlais ofer.  Bydd pob un yn cyfrif  fel gwrthodiad cadarn o werthoedd 
Torïaidd Llafur Newydd yn ein cynghorau sir, yn ein gwlad ac yn Ewrop. Rydym ni wastad 
wedi rhoi Cymru’n gyntaf a phob amser wedi ymladd dros ddefnyddio cyfoeth Cymru i 
adeiladu cymdeithas decach a mwy cyfiawn. Dyma’r cyfle i symud i mewn i fileniwm 
newydd gyda llywodraeth newydd a phlaid newydd yn llywodraethu. Mae’r maniffesto hwn 
yn amlinellu’r dewis real a gynigir i bleidleiswyr Cymru; dewis rhwng neges colli’r dydd 
Llafur Newydd a neges Plaid Cymru am obaith ac adnewyddiad cenedlaethol. 
 

1.2 Beth yw bwriadau Plaid Cymru? 
 
Plaid wedi ei gwreiddio’n ddwfn yn nhraddodiadau a gwerthoedd Cymru yw Plaid Cymru.  
O’r ffynonellau hynny ac o brofiad ymarferol ein pobl y mae ein polisïau’n tarddu. Maen 
nhw wedi eu cynllunio i adlewyrchu blaenoriaethau Cymru, ond gydag ymwybyddiaeth gref 
o wirioneddau ac anghenion y byd i gyd, ac Ewrop a Phrydain.  
 
Ein hargyhoeddiad sylfaenol yw bod Cymru yn genedl ac y dylai ein statws gwleidyddol 
adlewyrchu’r ffaith honno. Ystyriwn bod sefydlu’r Cynulliad Cenedlaethol yn gam holl-
bwysig yn ymdaith y genedl a’r cynnydd yn ei hunan hyder. Rhaid i’r holl elfennau 

diwylliannol ac ieithyddol sy’n gydrannau o’n hunaniaeth newidiol fod yn rhan o’r broses 
hon.  
 
I Blaid Cymru nid dim ond nod i gyrchu ato yw adeiladu dyfodol cenedlaethol. Yn ei hanfod 
mae’n fater o gymryd cyfrifoldeb - dros gyflawni llwyddiant economaidd, cyfiawnder 
cymdeithasol, bywiogrwydd diwylliannol, adnewyddiad democrataidd a chynaladwyedd 
amgylcheddol mewn cornel fechan o’r Ddaearen. Daw’r elfennau yma ynghyd yn y syniad o 
ddatblygu cynaladwy, y cysyniad sydd wrth graidd rhaglen Plaid Cymru.  
 
Sicrhau bod datblygu cynaladwy yn yr adeiladwaith o’r dechrau cyntaf fydd gorchwyl 
canolog Cynulliad Cenedlaethol Cymru o reidrwydd.  
 
 

1.3 Y Cynulliad Cenedlaethol: llais cenedlaethol 
 

Mae’r Cynulliad Cenedlaethol yn fwy na chorff gwneud cyfreithiau; dyma hefyd ein llais ni 
yn Ewrop a chanolbwynt ein dyheadau cenedlaethol. Mae ei swyddogaeth lawer yn 
helaethach na dyrannu cyllideb bob blwyddyn. Rhaid iddo arwain ein datblygiad 
cenedlaethol: o ran creu swyddi a datblygu economaidd; mewn adnewyddiad diwylliannol; 
mewn gofal iechyd; wrth ymladd tlodi; o ran darparu addysg a hyfforddiant, ac o ran 
cynaladwyedd amgylcheddol. 
 
Mae Plaid Cymru yn chwilio am ddull newydd o lywodraethu. Cawn ffordd gydsyniol bartneriaethol 
o weithio, yn lle’r talwrn blynyddol am adnoddau sy’n gosod awdurdod lleol yn erbyn awdurdod 
lleol, ymddiriedolaeth iechyd yn erbyn ymddiriedolaeth iechyd, ac ysgol yn erbyn ysgol. Cytunir ar 
gyllidebau bob blwyddyn, yn ôl blaenoriaethau a strategaethau a osodwyd yn genedlaethol. Bydd 
Cyngor Partneriaethau Llywodraeth Leol, Cynllun y Sector Wirfoddol ac ymgynghori â busnes i gyd 
yn offer hanfodol ar gyfer cyflawni hyn. Bydd strategaethau cenedlaethol ar gyfer y farchnad lafur, 
gwrth-dlodi, diwygio’r GIG, diwygio addysg, moderneiddio llywodraeth leol, diwygio hyfforddiant a 
dysgu-gydol-oes yn darparu’r sylfeini ar gyfer y penderfyniadau y bydd rhaid eu gwneud.  
 
Rhaid i’r Cynulliad Cenedlaethol hefyd sicrhau bod ei lais i’w glywed yn Ewrop a’r byd. Mae 
hynny’n cynnwys sicrhau’r hawl i gymryd rhan yng nghyfarfodydd Cyngor Gweinidogion Ewrop ar 
faterion o bwys i Gymru, ac adeiladu ar lwyddiant Canolfan Cymru yn Ewrop. Mae hefyd yn golygu 
protocolau gydag adrannau  llywodraeth San Steffan i sicrhau bod llais a diwylliant neilltuol Cymru 
yn cael eu cynrychioli’n deg ochr yn ochr â’r tair cenedl arall mewn dirprwyaethau a chenadaethau 
tramor a mentrau tebyg. 
 
Mae egni yng nghenedl y Cymry.  Mae adfywio ein hiaith genedlaethol wedi cyfrannu at ymdeimlad 
cryfach o hunaniaeth ymhlith siaradwyr y Gymraeg a’r di-Gymraeg fel ei gilydd.  Mae’r ddau 
ddiwylliant wedi bywiogi ei gilydd, proses a gafodd ei bywiocáu ymhellach gan  y diwylliannau 
newydd a ddaeth i Gymru yn sgil mewnfudo. Y canlyniad yw gwlad sydd bellach yn enwog am ei 
cherddoriaeth boblogaidd, ei chelfyddydau ac am ei chydwybod amgylcheddol. Ategwyd  hyn gan 
chwyldro tawelach, ond lawn mor arwyddocaol, yn ein bri ym myd technoleg.  
 

 
1.4 Gorchwylion allweddol y Cynulliad Cenedlaethol  
 
Cadarnhau’r Gymru newydd hon fydd gorchwyl allweddol y Cynulliad Cenedlaethol. Nod Plaid 
Cymru fydd sicrhau bod y canlynol yn cael lle amlwg yn ein Cymru newydd. 
• Hunan-hyder cenedlaethol, ynghyd ag ymwybyddiaeth yr un mor gryf o ddinasyddiaeth fyd-

eang.  

• Cymdeithas gyfiawn, sy’n brwydro yn erbyn tlodi ac allgáu cymdeithasol. 

• Arloesi a llwyddiant economaidd 

• Ymrwymiad i ddiogelu’r amgylchedd naturiol, yn lleol ac yn fyd eang. 

• Y gallu i ymateb i her newidiadau cyflym -  y mae eu cyflymdra’n debygol o gynyddu yn ystod y 
ganrif nesaf. 

• Pobl sy’n effro i’w cyfrifoldebau democrataidd ac i’w hawliau fel unigolion a chymunedau. 

 

1.5  Strwythur y Cynulliad 
 
Bydd sut y bydd y Cynulliad Cenedlaethol yn rhedeg ei fusnes yn arwydd allweddol o’i lwyddiant o 
ran cyflawni’r wleidyddiaeth newydd-ei-harddull yma.  
 
Mae sylwedyddion annibynnol wedi nodi y bydd gan aelodau’r Cynulliad Cenedlaethol (60 ohonyn 
nhw, llai na llawer i gyngor sir) lwyth gwaith trwm ac y bydd eu hamser yn brin iawn. 
 
Dylai’r Cynulliad felly drefnu ei hun i sicrhau ei fod yn gallu cyflawni ei dasgiau heb fynd i gors o 
gyfarfodydd di-ben-draw. 
 
Rhaid sicrhau cysondeb wrth gyflwyno polisïau yn groes i ffiniau adrannau, a rhaid cael dulliau o 
sicrhau bod materion traws-bynciol penodol yn cael eu hintegreiddio i bob maes polisi. 
 
Mae gan y Cynulliad gyfrifoldeb statudol holl-bwysig i hyrwyddo datblygu cynaladwy a chyfleoedd 
cyfartal ac mae’r rhain ill dau yn gofyn am weithredu ym mhob maes polisi. Mae’r un peth yn wir am 
adfywhau’r Gymraeg a chreu cymdeithas wirioneddol ddwyieithog - gorchwyl cenedlaethol 
hanfodol.  
 

1.6 Llywodraeth genedlaethol sy’n arwain 
 
Bydd Plaid Cymru’n trin y Cynulliad fel ein llywodraeth genedlaethol newydd. Bydd gan y 
Cynulliad bwerau pwysig i drafod pob mater sy’n ymwneud ag etholwyr Cymru ac i wneud deddfau 
ynghylch llawer ohonyn nhw. 
 
Byddwn:  
• yn sicrhau bod y Cynulliad Cenedlaethol yn trafod y materion hanfodol sy’n wynebu Cymru, yn 

galw tystion arbenigol i’w bwyllgorau ac yn gweithio gyda’i bartneriaid mewn llywodraeth leol, 
busnes, yr undebau llafur a’r sector wirfoddol ar ddatblygu polisïau.  

• yn sicrhau bod y Cynulliad Cenedlaethol yn cyflwyno unrhyw ddeddfwriaeth angenrheidiol ar y 
materion hynny. Lle mae pwerau’r Cynulliad yn annigonol, fe fyddwn yn galw am i’r 
ddeddfwriaeth gynraddol angenrheidiol gael ei phasio yn San Steffan. Mae Plaid Cymru yn 
gwasgu am fodd i brysuro deddfau o’r fath drwy gymhlethdodau’r broses seneddol. Ymhellach, 
bwriadwn ddefnyddio’r pwer i hyrwyddo Mesur preifat drwy Senedd San Steffan pan fo hynny’n 
briodol. 

• yn cynnal ymholiadau ac arolygon cyhoeddus i gynyddu cyfranogiad democrataidd ym 
mhenderfyniadau’r Cynulliad.  Byddwn hefyd yn annog pob corff cyhoeddus i ddefnyddio 
gwerthusiadau cymunedol a dulliau eraill fel rhan o’n cynigion ar gyfer cynllunio a chyfranogi 
cymunedol. 

• yn defnyddio technoleg gwybodaeth fodern i sicrhau bod y cyhoedd ym mhob rhan o Gymru’n 
gallu cael gafael rhwydd ar drafodaethau a phenderfyniadau’r Cynulliad. 

 
 
 
 

1.7 Gwasanaeth Cyhoeddus yng Nghymru 
 
Pan ddaw’r Cynulliad  i fodolaeth bydd y Cynulliad a’i weision suful yn cymryd lle’r Swyddfa 
Gymreig.  Darparu’r arbenigedd mwyaf proffesiynol i’r safon uchaf posibl ar gyfer y Cynulliad 
Cenedlaethol fydd blaenoriaeth uchaf y rhai fydd yn gweithio iddo o reidrwydd. Rydym am weld 

gwasanaeth cyhoeddus cenedlaethol a fyddai’n darparu strwythur gyrfaol priodol ar gyfer gweision 
suful yng Nghymru, yn gweithio i’r Cynulliad, i lywodraeth leol, i awdurdodau iechyd ac 
asiantaethau cyhoeddus eraill. Dylai gwaith rhyng-asiantaeth,  secondiadau a symudiadau gyrfaol 
rhwng y gwahanol rannau yma o wasanaeth cyhoeddus integreiddiedig yng Nghymru ddod lawer yn 
fwy cyffredin.  
 
Byddem yn annog cyfnewid rhwng y gwasanaethau cyhoeddus yn y pedair cenedl, a secondiadau a 
chyfnewidiadau gyda swyddogion cyhoeddus y Comisiwn Ewropeaidd, a chyda gwladwriaethau a 
rhanbarthau eraill Ewrop. Ni all cydweithrediad o’r fath ond dyfnhau ein dealltwriaeth o broses 
datganoli a dod â medrau a syniadau newydd i Gymru. 
 
Rydym yn sylweddoli na ellir cyflawni hyn dros nos. Bydd angen yn ddiymdroi am adnoddau, 
cyngor ac arbenigedd o’r tu allan. Bydd rhaid trefnu hynny mewn concordad gyda’r gwasanaeth 
suful yn Whitehall, ac mewn seneddau datganoledig mewn mannau eraill. Yn y tymor hir dymuniad 
Plaid Cymru fyddai gweld datblygu coleg gwasanaeth cyhoeddus, gyda’r hyfforddiant cysylltiedig, 
yng Nghymru. 
 

1.8 Talu am ein rhaglen: y Cynulliad, yr UE a’r Trysorlys 
 
Bydd swyddogaeth eithriadol o bwysig gan y Cynulliad Cenedlaethol o ran blaenoriaethu gwariant 
yn unol ag anghenion ac amgylchiadau Cymru. Ond does ganddo ddim modd o godi trethi; yr unig  
ffordd i ymateb i alw Cymru am ragor o wariant cyhoeddus mewn un maes fydd drwy wneud 
toriadau mewn maes arall.  
 
Er hynny, nid gwariant llywodraeth y DG yw’r unig ffynhonnell cefnogaeth i economi Cymru. Gall 
Cronfeydd Strwythurol Ewrop gael eu defnyddio’n gynyddol i adfywhau cymunedau ac i gefnogi 
menter. Mae newidiadau mawr wedi eu cynllunio ar gyfer y cronfeydd yma.  
 
Gallai diwygio’r Polisi Amaeth Cyffredin (PAC) greu problemau difrifol i’n hardaloedd gwledig. Ar 
y llaw arall, bydd Cymru ar ei hennill fwy na thebyg o lefelau llawer uwch o gyllido am y saith 
mlynedd o 2000 gydag ennill statws Amcan 1. 
 
Fodd bynnag, dim ond os oes arian-cyfateb ar gael y gellir gwneud y gorau o’r adnoddau yma. Gan 
nad oes gan y Cynulliad bwerau i godi refeniw, dim ond llywodraeth y DG all sicrhau bod yr arian 
sydd ar gael yn Ewrop yn dod i Gymru. Byddai methu â gwneud hynny’n frad ac yn arwydd clir bod 
toriadau trethi yn Lloegr ganol yn flaenoriaeth uwch i Lafur Newydd nag adfywhau cymunedau yng 
Nghymru. 
 
Bydd Plaid Cymru yn rhoi’r flaenoriaeth bennaf i’r ymgyrch am yr arian-cyfateb hanfodol o goffrau 
llywodraeth y DG. 
 
Fydd hynny ddim yn hawdd. Dros y blynyddoedd mae llywodraeth Llundain wedi bod yn systematig 
yn dargyfeirio arian o Ewrop a ddylai fod wedi dod i Gymru. Mae’r ad-daliad blynyddol mae’r DG 
yn ei gael gan yr UE, y cytunodd Mrs Thatcher arno, wedi ei gyflwyno fel bendith ddigymysg. Mae 
hynny’n bell o fod yn wir. Mae taliadau o Ewrop am adnewyddiad economaidd a chymdeithasol yn 
golygu gostyngiad yn ad-daliad y DG. Y canlyniad yw amharodrwydd cronig ar ran y llywodraeth i 
gyffwrdd â chronfeydd strwythurol Ewrop. Mae hynny, ynghyd ag amharodrwydd i ddarparu arian 
cyfateb, wedi golygu bod Cymru’n colli ar raddfa anferth; mae’n rhan fawr o’r rheswm dros 
anawsterau economaidd cyfredol ein gwlad. Mae’r gwrthgyferbyniad ag Iwerddon, sydd wedi 
gwneud defnydd llawn o gymorth o Ewrop, yn llym.  
• Mae Plaid Cymru yn gwrthod yn llwyr farn Llafur Newydd mai drwy gymryd arian oddi ar ein 

hysbytai a’n hysgolion y dylid cyfateb cyllid o Ewrop yng Nghymru, ac yn mynnu bod y 
llywodraeth yn ymrwymo i ddarparu’r cyd-gyllid angenrheidiol. 

• Byddwn yn sicrhau bod y sectorau busnes, cyhoeddus a gwirfoddol yn meddu ar y medrau 
angenrheidiol i ddenu yr holl gyllid sy’n bosibl o Ewrop, a fydd yn rhoi blaenoriaeth i gefnogaeth 
ar gyfer cyflogaeth, cyfleoedd cyfartal a’r amgylchedd.  

• Byddwn yn sicrhau bod partneriaethau lleol gwirioneddol yn cael eu ffurfio i gyflawni’r datblygu 
o’r gwaelod-i-fyny y mae’r Comisiwn Ewropeaidd yn ei ffafrio.  

• Byddwn yn mynnu bod cyllid o Ewrop yn dod yn uniongyrchol i’r Cynulliad Cenedlaethol ac nid 
i’r Trysorlys yn San Steffan. 

 

1.9 Cydberthynas gyllidol â San Steffan   
 
Oherwydd anallu’r Cynulliad i amrywio trethi mae dyraniad y grant bloc gan y Trysorlys yn fater 
holl-bwysig. Byddwn yn ymladd am i’r dyraniad hwnnw - sy’n annigonol ar hyn o bryd yn ein barn 
ni - i adlewyrchu anghenion gwirioneddol Cymru. 
 
 

2. Y Cynulliad Cenedlaethol a chi 
 
Gall mai ar y teulu a bywyd y cartref y bydd y Cynulliad Cenedlaethol yn effeithio’n fwyaf 
uniongyrchol. O’r dechrau cyntaf bydd cyfleoedd i newid y ffordd rydym yn cyflwyno addysg a 
gofal blynyddoedd cynnar, gwasanaethau cymdeithasol, tai, a diogelwch yn y gymuned. 
 
Mae’r rhain i gyd yn wasanaethau a ddarperir ar gyfer pobl yng nghyd-destun eu bywyd gartref. Mae 
llawer o drafod ar addysg feithrin a gofal plant, ond darnynol yw’r ddarpariaeth; mae’r gwasanaethau 
cymdeithasol yn dioddef gan brinder staff a diffyg gwerthfawrogiad o swyddogaeth cynhalwyr; mae 
polisi tai yn parhau i fod wedi ei ogwyddo tuag at berchentyaeth; mae llefydd o ansawdd da ar gyfer 
eu rhentu’n wirioneddol brin, a throseddu ac ofn troseddu yn dal i fod yn fwrn ar lawer i gymuned.  
 

2.1 Gofal ac addysg blynyddoedd cynnar 
Plant ifainc yw sylfaen ein Cymru newydd. Ceir digonedd o dystiolaeth bod addysg blynyddoedd 
cynnar o ansawdd da o fudd mawr i gymdeithas: 
• Mae plant sy’n ei dderbyn ar eu hennill o ran eu haddysg, cyflogaeth, a’u perthynas â’r gymuned. 
• Mae darparu ar gyfer plant yn eu blynyddoedd cynnar yn garreg sylfaen hanfodol ar gyfer y math 

o Gymru newydd rydym am ei hadeiladu.  
 
Mae darpariaeth o’r fath 
• yn gefnogaeth i deuluoedd 
• yn helpu rhieni i fynd yn ôl i’r gwaith os dyna eu dewis 
• yn helpu cyflogwyr i gadw staff 
• yn helpu plant i ddatblygu’n gymdeithasol 
• yn galluogi’r gymuned leol i rannu yn y gwaith o fagu’r genhedlaeth nesaf, yn cynnwys traddodi 

iaith a diwylliant. 
 
Mae perygl fodd bynnag y gall anghenion y plant eu hunain ddod yn ail i ystyriaethau o fanteision 
economaidd a chymdeithasol ehangach darpariaeth blynyddoedd cynnar. Mae’r plant eu hunain yn 
ddinasyddion. Ychydig o rym sydd ganddyn nhw, ond mae eu disgwyliadau’n fawr. I Blaid Cymru 
does dim yn bwysicach na’u hanghenion nhw.  
 

2.2 Addysgofal 
 
Does fawr o wahaniaeth ymarferol rhwng anghenion addysgol ag anghenion gofal y plentyn ifanc. 
Mae Plaid Cymru’n credu y dylai’r ddau gael eu hyrwyddo drwy gyfundrefn integredig o addysgofal. 
Bydd hynny’n golygu bod awdurdodau addysg, awdurdodau iechyd, grwpiau gwirfoddol a theuloedd 
yn gweithio gyda’i gilydd mewn partneriaethau ffurfiol ac anffurfiol. Bydd gallu darparu’r 
fframwaith ar gyfer partneriaethau o’r fath a chyflawni addysgofal o safon uchel yn arwydd o 
lwyddiant y Cynulliad Cenedlaethol; felly hefyd ansawdd safonau.  
 

2.2.1 Ar y lefel leol: 
Dylai awdurdodau lleol adeiladu ar Bartneriaethau Blynyddoedd Cynnar ym mhob ardal i sicrhau ei 
bod hi’n bosib cyflwyno addysgofal. Bydd hynny’n golygu helaethu’r nod presennol o ddarparu’r 
dewis o leoedd meithrin i bob plentyn pedair oed, i blant tair oed. Yr unig ffordd i gyflawni hynny, 

yn enwedig mewn ardaloedd gwledig, yw trwy gydweithrediad cryf â sefydliadau gwirfoddol. Dylai 
pob awdurdod lleol felly gael Uned Blynyddoedd Cynnar fydd yn gweithio gyda’r Bartneriaeth i 
gydlynu gwasanaethau ar draws ystod eang o ddarparwyr, a sicrhau bod anghenion yn cael eu 
cyfarfod.  
 
Drwy Strategaeth Blynyddoedd Cynnar Cenedlaethol bydd awdurdodau lleol yn cael eu hannog i 
ddatblygu partneriaethau pellach, yn enwedig gyda grwpiau gwirfoddol a’r gwasanaeth iechyd 
(megis ymwelwyr iechyd) i gyfarfod ag anghenion gofal cynharach. Mae’n hanfodol bod yna 
ddarpariaeth gymysg, yn cynnwys gwarchodwyr plant, meithrinfeydd preifat, gwirfoddol a statudol, 
a threfniadau gofalu anffurfiol, i gyfarfod ag anghenion rhieni a phlant.  
 
Rhaid i bartneriaethau fod yn ddilys. Rhaid i’r Cynulliad ymdrin ar frys â’r duedd gyfredol i 
awdurdodau lleol dra-arglwyddiaethu, a hynny’n arwain at gau nifer o unedau gwirfoddol a lleihad 
real mewn darpariaeth hygyrch ac yng nghyfranogiad rhieni.  
 
Rhaid i sefydliadau megis Mudiad Ysgol Meithrin, Wales Pre-School Play Groups Association, fod 
yn chwaraewyr allweddol mewn strategaeth gynhwysfawr. Mae i Gymdeithas Genedlaethol 
Gwarchodwyr Plant swyddogaeth bwysig yn y blynyddoedd cyntaf oll. 
 
Rhaid i ni fanteisio ar y cyfle unigryw i gyflwyno’r Gymraeg i’n plant i gyd. Grwpiau gwirfoddol, 
megis Mudiad Ysgolion Meithrin, fu’n bennaf gyfrifol am gyflwyno neu annog defnyddio’r 
Gymraeg gyda babanod a phlant ifainc. Mae’r galw yn dal i fod yn fwy na’r cyflenwad, fodd bynnag.  
Mae angen helaethu pellach. Mae yno hefyd gyfle, ar sail gwirfoddol, i blant sy’n mynychu ysgolion 
meithrin a grwpiau chwarae cyfrwng-Saesneg gael peth profiad o’r iaith a’r diwylliant Cymraeg. 
 
2.2.2 Ar y lefel genedlaethol: 
Bydd Plaid Cymru yn sicrhau bod pob pwyllgor yn y Cynulliad Cenedlaethol yn ystyried anghenion 
plant wrth drafod ei bolisïau. 
 
Bydd Tasglu Blynyddoedd Cynnar yn cael ei sefydlu i ddatblygu Strategaeth Blynyddoedd Cynnar 
Cenedlaethol. Bydd honno’n cynnwys: 
 
• Fframwaith hyfforddi cenedlaethol ar gyfer athrawon meithrin a’r bobl sy’n gweithio gyda phlant 

ifainc, ynghyd â chyfundrefn cymwysterau wedi ei symleiddio.  
• Gweithredu i ddod â’r ddarpariaeth o fewn cyrraedd ariannol teuluoedd, trwy annog defnyddio 

anogaethau megis Credyd Teuluol a Chredyd Treth Teuloedd sy’n Gweithio. Bydd hynny’n 
ffurfio rhan o’r strategaethau gwrth-dlodi lleol a chenedlaethol ac yn destun ymgyrch egnïol, 
drwy grwpiau gwirfoddol lleol a’r gwasanaethau iechyd, i godi ymwybyddiaeth .  

• Sicrhau bod plant ag anghenion arbennig yn cael eu hintegreiddio’n llawn i’r strategaeth 
genedlaethol ac yn cael darpariaeth ar y lefel leol. 

• Sicrhau bod profiadau dysgu plant ifainc yn addas i’w hoedran. 
• Targedau ar gyfer addysgofal cyfrwng-Cymraeg ym mhob ardal.  
• Cyfarfod ag anghenion plant o gymunedau ethnig lleiafrifol a’r rheiny nad yw’r Saesneg na’r 

Gymraeg yn iaith gyntaf iddyn nhw. 
• Herio stereoteipiau hil a rhyw yng nghwricwlwm y blynyddoedd cynnar. 
 
Mae Plaid Cymru wedi dynodi addysgofal y blynyddoedd cynnar yn flaenoriaeth allweddol. Yn ein 
barn ni dyma’r sail ar gyfer strategaeth ddysgu gydol oes i’r Gymru newydd. 

 
2.3 Gwasanaethau Cymdeithasol  
 
Mae llwyddiant darparu gwasanaethau cymdeithasol yn dibynnu ar: 
• Ymroddiad a phroffesiynoldeb staff sy’n gweithio ar bob lefel 
• Cyfranogiad gan y defnyddwyr eu hunain 
• Cyllid digonol 
• Cydweithrediad agos gyda sectorau eraill megis iechyd a thai 
• Cydnabod swyddogaeth allweddol cynhalwyr ac ymateb i’w hanghenion. 

Ym marn Plaid Cymru mae’r peirianwaith marchnad a gyflwynwyd gan y Ceidwadwyr ac sydd wedi 
ei barhau gan Lafur Newydd yn rhith y Gwerth Gorau, wedi bod yn anaddas ac yn niweidiol. 
 
Byddwn yn ymladd i ddileu’r farchnad mewn gofal cymdeithasol ac yn argymell compact newydd 
gyda llywodraeth leol ynghylch y gwerth gorau. Bydd hynny’n cynnwys elfen o gynllunio 
ymgynghorol gyda’r defnyddwyr, meincnodi rhagoriaeth a safonau a gweithio cydweithredol yn lle 
tendro cystadleuol. Bydd hynny’n caniatáu i awdurdodau lleol redeg gwasanaethau cymdeithasol ar 
sail yr ansawdd gorau sydd ar gael yn hytrach na’r rhataf .  
 
Gall ffiniau ffug rhwng iechyd, nyrsio a gofal cymdeithasol arwain at ddioddefaint ac 
anghyfiawnder, yn enwedig ymhlith yr oedrannus. Byddwn ni:- 
• yn annog mwy o integreiddio rhwng gwasanaethau tai a’r gwasanaethau cymdeithasol ar lefel 

leol,  
• yn symud oddi wrth gystadleuaeth yn y Gwasanaeth Iechyd Gwladol.  
• yn creu fframwaith gydweithredol rhwng y gwahanol asiantaethau i sicrhau bod gwasanaethau’n 

cael eu cyflwyno yn ôl anghenion yr unigolyn.  
 
Dylai partneriaethau ar lefel leol gwmpasu grwpiau defnyddwyr, cymunedau, darparwyr yn y sector 
wirfoddol, awdurdodau iechyd ac awdurdodau lleol.  
 
 
 
 
 

2.3.1 Cyfranogiad y defnyddwyr 
Mae cael defnyddwyr yn cyfranogi yn y gwaith o gynllunio a gweithredu’r gwasanaethau 
cymdeithasol yn ganolog i’r arfer gorau. Er hynny, mae awdurdodau lleol yn aml yn fwy cyfarwydd 
ag ymgynghori a chyfranogi achlysurol drwy’r blwch pleidleisio nag â chyfranogi gwirioneddol 
beunyddiol. Bydd Plaid Cymru  yn cryfhau’r cyfranogi drwy ein model newydd o arfer gorau. 
Byddwn hefyd yn ceisio cael cytundeb ar daliadau unffurf am wasanaethau megis gofal cartref drwy 
Gyngor Partneriaethau Llywodraeth Leol. Ni fyddai awdurdodau lleol yn gallu amrywio’r taliadau 
yma’n arwyddocaol oni bai eu bod yn gallu dangos, drwy eu mecanweithiau cyfranogi, bod y 
defnyddwyr a’r gymuned yn cytuno.  
 

2.3.2 Safonau 
Mae safonau uchel mewn gofal yn hanfodol. Mae Plaid Cymru wedi ymrwymo i 
• ymladd camwahaniaethu o unrhyw fath 
• cynnal swyddogaeth hanfodol cynhalwyr, gan gydnabod yr angen am ofal seibiant a mwy o 

gynhaliaeth yn y cartref 
• sefydlu Cyngor Safonau Cyffredinol Gofal Cymdeithasol i osod a chynnal safonau gweithwyr 

cofrestredig 
• datblygu gwell hyfforddiant 
• gorfodaeth i gofrestru cartrefi plant gyda llai na thri o blant 
 
Bydd strategaeth gwrth-dlodi genedlaethol, yn gweithio drwy strategaethau’r cynghorau lleol eu 
hunain, yn gosod targedau ar gyfer lleihau allgáu cymdeithasol a chreu partneriaethau lleol. Mae 
Plaid Cymru  yn ymrwymo i weithio gyda chymunedau a grwpiau lleol ar hyn. 
 

2.3.3 Plant 
Mae angen pwyslais cryfach ar waith ataliol mewn gwasanaethau i blant. Mae Plaid Cymru’n 
cefnogi: 
• pwerau statudol i argymhellion adroddiadau Warner ac Utting ar warchod plant 
• safonau sylfaenol cenedlaethol ar warchod plant a gwasanaethau wedi eu datblygu mewn 

partneriaeth â llywodraeth leol a sefydliadau gwirfoddol 
• gweithio mewn partneriaeth gyda phlant a phobl ifainc.  

Dylid rhoi ystyriaeth i benodi Comisiynydd ar gyfer Plant a fyddai’n 
• darparu gwybodaeth a chyngor i’r Cynulliad ar faterion plant 
• yn sicrhau bod polisïau o bob math yn gydnaws â lles plant 
• yn goruchwylio datblygu Strategaethau Gofal Plant lleol a chenedlaethol 
 
2.3.4 Anawsterau Dysgu 
Mae pobl sydd ag anawsterau dysgu’n wynebu problemau o ganlyniad i doriadau mewn cyllid. Mae 
Plaid Cymru am warchod gwasanaethau ac am adeiladu datblygiadau newydd ar arfer da presennol. 
Mae galluogi pawb i sylweddoli eu potensial llawn yn un o nodweddion cymdeithas wâr. 
 

 
2.4 Y Wladwriaeth Les 

 
Bydd budd-daliadau a phensiynau yn aros y tu allan i gylch gwaith y Cynulliad. Mae’r rheiny’n 
cynnwys pob budd-dal a phensiwn. Mae erydiad y wladwriaeth les o dan Lafur Newydd ac effaith 
hynny ar yr oedrannus; yr ifainc, y di-waith, y difreintiedig a’r methedig, yn achos pryder dwfn i 
Blaid Cymru. 
 
Adeg ysgrifennu mae llywodraeth y DG wedi gwrthod ymrwymo i ddarparu gofal preswyl am ddim 
i’r oedrannus.  
 
Gwelwn gyfle pwysig i’r Cynulliad Cenedlaethol herio’r farn asgell dde sydd ar hyn o bryd yn 
dominyddu gwleidyddiaeth Llundain. 
 
 

2.5 Tai 
 
Mae’r stoc dai yng Nghymru yn gymharol hen. Mae gennym lefel uwch o berchentyaeth, ond lefel îs 
o incwm i gynnal y perchnogion hynny. Mae newidiadau yng nghyfansoddiad yr aelwyd - rhagor o 
bobl yn byw ar eu pen eu hunain, pobl yn byw gartref yn hwy - yn golygu bod galw o hyd am lety 
newydd i’w rentu ac am dai newydd i’w prynu.  
 
Mae amgylchiadau Cymru yn gofyn am atebion newydd. Mae Plaid Cymru  yn cydnabod bod tai yn 
fwy na brics a morter. Mae tai o ansawdd gwael yn adlewyrchu prinder adnoddau pobl ac yn 
cyfrannu at hynny - mae cydberthynas amlwg rhwng tai gwael ac iechyd gwael, cyflawniad addysgol 
gwael a phroblemau cymdeithasol. Mae’r sefyllfa hon bellach wedi hen sefydlu yn batrwm ar lawer 
o’n stadau mwyaf esgeulusedig ac ymylol. Mae gwella’r stoc dai  yn orchwyl cenedlaethol 
hollbwysig i’r Cynulliad Cenedlaethol.  
 
Er mwyn cael darlun cywir o gryfderau a gwendidau stoc dai Cymru, mae’n hanfodol cynnal Arolwg 
llawn o Anghenion a Chyflwr Tai. Bydd hynny’n darparu’r wybodaeth i dargedu adnoddau, ac i 
lunio strategaeth genedlaethol ar gyfer tai. 
 
Credwn y dylid rhoi’r offer a’r cyfrifoldebau i awdurdodau lleol i ymgymryd â’r gorchwyl o 
gynllunio a gweithredu’r gwaith o wella’r stoc dai. Bydd y Cynlluniau Datblygu Unedol, sydd ar hyn 
o bryd yn cael eu cynhyrchu, yn cael eu cryfhau pan fyddan nhw wedi eu cysylltu â’r asesiad 
cenedlaethol o anghenion a blaenoriaethau a geir drwy’r Arolwg cenedlaethol llawn o Anghenion a 
Chyflwr Tai.  
 
Rhaid i gynlluniau datblygu awdurdodau lleol hefyd fod wedi eu cysylltu â chynllunio defnydd tir a 
swyddogaeth Asiantaeth Ddatblygu Cymru o ran dyrannu tir. Dim ond mewn cydweithrediad â 
grwpiau gwirfoddol a chymunedol, yn cynnwys tenantiaid, y dylai strategaethau o’r fath gael eu 
datblygu. 
 
2.5.1 Adeiladu Tai Newydd 
Mae Plaid Cymru yn credu bod gormod o bwyslais wedi bod ar adeiladu cartrefi preifat newydd ar 
safleoedd tir glas yn y blynyddoedd diwethaf. Rydym yn croesawu dymuniad datganedig nifer o 

awdurdodau lleol i weld rhagor o dai cymdeithasol yn cael eu darparu drwy adnewyddu ac adfywhau 
tai sydd eisoes ar gael. Does yna’r un dull unigol o ddarparu tai sy’n addas ar gyfer pob rhan o 
Gymru, ond yn gyffredinol gosodwn yr egwyddorion canlynol:  
 
• Bydd ffafriaeth i adfywhau tai a stadau sydd eisoes yn bodoli. Tra bod datblygiadau tir llwyd yn 

well na thir glas, dylid cydnabod gwerth peth tir llwyd ar gyfer mynediad a / neu fywyd gwyllt. 
 
• Er mwyn cydnabod y problemau cymdeithasol y gellir eu hachosi gan stadau mawr o dai 

cymdeithasol, bydd deiliadaeth gymysg yn ofynnol ar gyfer pob datblygiad newydd ar wahân i 
rai bach iawn. Dylai hynny gynnwys tai sy’n addas ar gyfer prynwyr y tro cyntaf ac ar gyfer eu 
gosod gan landlordiaid cymdeithasol. 

 
• Dylai awdurdodau tai arwain o ran datblygu cymunedau cynaladwy drwy annog cydweithredu yn 

groes i ffiniau stadau a mathau o ddeiliadaeth a rhwng gwahanol ddarparwyr tai. Dylai 
blaengareddau ganolbwyntio ar gymunedau adnabyddadwy mewn ffordd sy’n annog cyfranogiad 
y tenant a’r preswylydd o’r gwaelod-i-fyny. Dylai’r rhain fod yn rhan o’r strategaeth gwrth-dlodi 
leol.  

 
2.5.2  Perchentyaeth 
Rydym yn cydnabod mai dymuniad y rhan fwyaf o bobl yw bod yn berchen ar eu tai er bod peth o 
hyn yn ganlyniad i’r stigma sydd ynghlwm wrth stadau tai cymdeithasol deiliadaeth unigol, ansawdd 
gwael peth llety preifat ar rent, a’r dewis cyfyng o lety. 
 
Dylai’r adnoddau a ryddheir drwy ddileu rhyddhad o’r Dreth Incwm Morgais ddod i’r Cynulliad 
Cenedlaethol i gynyddu cefnogaeth dargededig.  
 
Dylai cefnogaeth o’r fath fod wedi ei chyfeirio at helpu pobl ar incwm isel a’r rhai sy’n wynebu 
adfeddiannu morgeisiol drwy’r Opsiwn Prynu’ch Cartref. Mae hwnnw’n darparu morgeisi di-log ar 
yr amod bod yr elw cyfalaf a ryddheir pan gaiff yr eiddo ei werthu yn mynd yn ôl i’r benthyciwr.  
 
2.5.3 Grantiau Adnewyddu Cartrefi 
Mae angen diwygio cyfundrefn grantiau Adnewyddu Tai. Byddai hynny wedi ei seilio ar 
ganlyniadau’r Arolwg o Gyflwr Tai. Yn y cyfamser, byddai Plaid Cymru yn symud at: 
 
• Dynesiad mwy hyblyg at ddymchwel ac ailadeiladu - yr ateb mwyaf cost-effeithlon ar adegau. 
• Dynesiad targededig at welliannau i gartrefi, yn edrych ar anghenion cyffredinol ardal, ac wedi’i 

gysylltu â strategaethau gwrth-dlodi. 
 
 
2.5.4 Tai Cymdeithasol 
Mae prinder tai cymdeithasol ar rent ar hyn o bryd. O dan y rheolau ariannol cyfredol gall 
landlordiaid cofrestredig megis cymdeithasau tai ddarparu bron ddwywaith cymaint o dai am swm 
benodol ag y gall awdurdodau lleol. Byddai Plaid Cymru felly yn: 
• Cefnogi cynlluniau a fyddai’n cynhyrchu’r canlyniadau o’r gwerth gorau dan y ddeddfwriaeth 

gyfredol.  
• Sefydlu cynllun i gael cynrychiolwyr tenantiaid ar Fwrdd Rheoli pob landlord cymdeithasol 
• Argymell cydweithredu rhwng awdurdodau lleol a landlordiaid cymdeithasol ar gofrestr tai 

cyffredin ac yn dyrannu tai yn ôl cyfundrefn bwyntiau y cytunwyd arni. Rhaid i honno fod yn 
agored, yn dryloyw, yn hawdd ei deall ac wedi ei seilio ar yr arfer gorau.  

• Caniatáu ac yn annog landlordiaid cymdeithasol i brynu tai gwag i ddarparu cymysgedd o 
ddeiliadaeth ac i adfywhau cymunedau 

• Lobïo llywodraeth y DG am i’r derbyniadau Cyfalaf sydd ym meddiant awdurdodau lleol o’r 
Cynllun Hawl i Brynu gael eu rhyddhau gam wrth gam, heb golli Cymorthdaliadau Tai na 
Chymeradwyaethau Credyd Tai. 

 
2.5.5 Gofal a Thrwsio 

Mae Cynlluniau Gofal a Thrwsio yn wasanaeth ardderchog i’r oedrannus a phobl fethedig, sy’n eu 
galluogi i addasu eu cartrefi er mwyn gallu aros yno gydag urddas. Dymunwn weld cyfundrefn 
gyllido ddiogel er mwyn i gynlluniau o’r fath fod ar gael ym mhob man. 
 
2.5.6 Arbed Ynni  
Rhaid rhoi blaenoriaeth i hyrwyddo arbed ynni mewn cartrefi. Mae hynny’n lles i’r amgylchedd, yn 
creu swyddi ac yn gostwng costau tanwydd preswylwyr. 
 
2.5.7 Digartrefedd 
Mae digartrefedd yn cael effaith ar gymunedau ac yn creu problemau cymdeithasol ac iechyd. Mae 
mynd i’r afael â digartrefedd yn golygu atebion hir-dymor wedi eu seilio ar anghenion lleol. Dylai’r 
Cynulliad ac awdurdodau lleol weithio gydag asiantaethau partnerol i ddarparu atebion realistig ac 
amrywiol a fydd yn annog cynllun hir-dymor o adgartrefu yn y gymuned.  
 
 

2.6 Ieuenctid 
 
Mae cael pobl ifainc i gyfranogi ym mhroses gwneud-penderfyniadau’r Gymru newydd yn hanfodol. 
Rhaid osgoi’r perygl o anwybyddu sector o’r gymdeithas sydd eisoes wedi’i ddadrithio ynghylch 
gwleidyddiaeth gonfensiynol. 
 
Rhaid i’r Cynulliad ac awdurdodau lleol gynnig cyfleoedd i bobl ifainc chwarae rhan weithredol. 
 
Mae Plaid Cymru yn cydnabod y canlynol fel meysydd allweddol ar gyfer cynnwys yr ifainc yn 
gymdeithasol 
 
• Cyflogaeth 
• Gallu cael tai gweddus a fforddadwy 
• Addysg a hyfforddiant 
 
Byddai i awdurdodau lleol sefydlu Fforymau Datblygu i Ieuenctid yn caniatáu i bobl ifainc gael 
mewnbwn ar wneud-penderfyniadau.  
 
Byddwn yn rhoi’r cyfrifoldeb am y maes hwn o bolisi i Ysgrifennydd penodol yn y Cynulliad. Bydd 
y “Gweinidog Ieuenctid” hwnnw yn tynnu sylw at anghenion a barn pobl ifainc ym mhob agwedd ar  
bolisïau’r Cynulliad ac yn ymgynghori â Fforymau Datblygu Ieuenctid Awdurdodau Lleol i sicrhau 
bod llais y dyfodol i’w glywed.  
 
 

2.7 Diogelwch y Gymuned 
 
Er y bydd y rhan fwyaf o faterion yn ymwneud â’r heddluoedd ac â chyfundrefn cyfiawnder 
troseddol y tu allan i gylch gorchwyl y Cynulliad Cenedlaethol, bydd ei benderfyniadau yn cael 
effaith ar nifer o faterion allweddol yn gysylltiedig â diogelwch yn y gymuned.  
 
Ar waethaf y cyfrifoldeb rhanedig yma, rhaid integreiddio’r ddau brif ddynesiad at atal troseddu. Er 
hynny, mae Plaid Cymru yn credu mai cymdeithasau sy’n sicrhau swyddogaeth adeiladol ar gyfer ei 
dinasyddion i gyd yw’r gwarant gorau am ddiogelwch yn y gymuned. Dylid targedu cymunedau sy’n 
agored i droseddu a gweithredu i leihau ffactorau risg megis tlodi, camwahaniaethu, problemau 
teuluol a hunan-barch isel ymhlith yr ifainc.  Mae’r polisïau a ddatgenir uchod - i adfywhau ein 
cartrefi(2.5); i wella gwasanaethau cymdeithasol personol(2.3); ac i osod sylfeini dinasyddiaeth yn y 
blynyddoedd cynnar(2.1) yn gymorth i leddfu’r ffactorau sy’n achosi troseddu. Bydd ein cynllun 
economaidd (6.1)hefyd yn cyfrannu. 
 
Mae’r math iawn o ddatblygu economaidd (gweler isod) yn holll bwysig. Rydym yn ailddatgan ein 
hymrwymiad i’r rhaglen a ddatganwyd yn ein maniffesto yn 1997 yn cynnwys: 
• Cynlluniau Gwarchod y Gymdogaeth 

• Cwmnïau diogelwch yn cael eu harchwilio’n well a’u trwyddedu’n llym 
• Defnydd sensitif o gamerâu teledu cylch cyfyng mewn mannau cyhoeddus mawr, megis canol 

trefi, ar ôl ymgynghori’n llawn â’r gymuned. . 
• Comisiwn cenedlaethol i achosion ac effeithiau defnyddio cyffuriau anghyfreithlon a 

chyfreithlon ar gyfer gwneud argymhellion polisi. Byddai’r comisiwn hwn yn cymryd tystiolaeth 
gan bawb sydd â diddordeb yn y pwnc, yn cynnwys defnyddwyr cyffuriau anghyfreithlon a 
grwpiau gwirfoddol sy’n gweithio gyda nhw.  

• Gwell arolygu ar safleoedd trwyddedig i ffrwyno yfed dan oed, yn cynnwys defnydd gwirfoddol 
o’r “cerdyn oedran”. 

• Gwaharddiad ar hysbysebu diodydd alcoholig cryf wedi eu hanelu at bobl ifainc.  
• Addysgu ac ailsefydlu troseddwyr ifainc mewn modd diwylliannol ac ieithyddol briodol.  
 
Bydd y rhan fwyaf o droseddwyr ifainc yn gadael eu gorffennol troseddol y tu ôl iddyn nhw. I 
hwyluso hynny y ffordd orau i ymdrin â’r rhan fwyaf ohonyn nhw yw drwy ddedfrydau o 
oruchwyliaeth o fewn eu cymunedau. 
 

 

3 Eich cyngor lleol a’r Cynulliad Cenedlaethol 
 
Ni ellir diwallu’n llawn yr angen brys am adnewyddu bywyd gwleidyddol, cymdeithasol ac 
economaidd Cymru heb adnewyddiad cyffelyb ar lefel y gymuned a’r cyngor sir. Llywodraeth leol 
yw’r allwedd i’r newid hwnnw. Mae Plaid Cymru o’r farn bod llywodraeth leol yn haeddu cael ei 
moderneiddio a chael y cyfle i ddangos sut y gall wasanaethu cymunedau lleol drwy roi 
arweinyddiaeth fodern iddyn nhw a’u cefnogi.  
 
Mae etholiadau’r cynghorau cymuned a’r cynghorau sir yn gyfle i lywodraeth leol ddilyn 
llywodraeth genedlaethol newydd Cymru ar hyd y llwybr at newid. Mae hynny’n golygu annog 
cynghorau lleol i’w gweld eu hunain fel hwyluswyr gwasanaethau lleol. Rhaid i gynghorau lleol 
gymryd cyfrifoldeb am ddarganfod anghenion y gymuned, am ddarparu neu sicrhau bod y 
gwasanaethau yn eu lle i ddiwallu’r anghenion hynny, ac am greu’r cyfle ar gyfer datblygu 
economaiddd a chymunedol lleol. Mae’r ffyrdd hyn o weithio yn gofyn am gynghorau lleol ymatebol 
sy’n barod i gydweithredu gyda’r Cynulliad Cenedlaethol, yr asiantaethau cenedlaethol a’r 
partneriaid cymdeithasol lleol megis grwpiau cymunedol.  
 
Yn ôl y gyfraith ychydig sy’n rhwystro awdurdodau lleol rhag mabwysiadu dynesiad o’r fath ar hyn 
o bryd. Fodd bynnag, maen nhw wedi eu parlysu gan bron i ugain mlynedd o weld bai ar gynghorau; 
o ofn ynghylch cyllido, a chan brinder difrifol o waed ffres a syniadau newydd. Nid yw cynghorwyr 
fel y cyfryw’n cynrychioli’r mathau o gymunedau nac o bobl sy’n cael eu gwasanaethu ganddyn nhw 
ac maen nhw’n ymddangos yn araf i gyflwyno diwygiadau ar eu pen eu hunain.  
 
Ym marn Plaid Cymru mae llywodraeth leol gref a llawn ynni yn ganolog i lwyddiant y Cynulliad 
Cenedlaethol ei hunan. Am gael partneriaeth gydradd gyda’r Cynulliad Cenedlaethol yn ein 
llywodraeth genedlaethol, byddwn yn gwasgu am foderneiddio awdurdodau lleol. Rydym hefyd yn 
dymuno adeiladu partneriaeth newydd rhwng cynghorau lleol a’r Cynulliad Cenedlaethol ym maes 
addysg a hyfforddiant a gwasanaethau iechyd. Isod rydym yn datgan sut y byddai cyfundrefn 
llywodraeth leol wedi ei moderneiddio’n gweithio. Gwelir agweddau eraill ar bolisïau llywodraeth 
leol yn: 
tai (2.5) 
gwasanaethau cymdeithasol (2.3) 
datblygu economaidd (6.1) 
diwylliant a hamdden (7 & 5) 
y Gymraeg (8) 
cynllunio (6.11) 
y sector wirfoddol (3.12) 

3.1 Moderneiddio llywodraeth leol 
 
Mae tri edefyn yn fras i’r newidiadau y mae eu hangen i sicrhau llywodraeth leol well a mwy atebol. 
 
3.1.1 Grymuso’r gymuned leol 
Rhaid i lywodraeth leol dda fod mor agos at y gymuned ag sy’n bosibl. Mae ymdeimlad o gymuned 
yn sylfaenol i gymdeithas iach, ac mae ymdeimlad o berthyn yn hanfodol ar gyfer dedwyddwch a 
hapusrwydd pawb. Dylai pob cymuned - yn ogystal â phob unigolyn - allu mynegi ei dymuniad 
drwy’r gyfundrefn wleidyddol. Yn ddelfrydol dylai fod gan bob ardal yng Nghymru gyngor cymuned 
neu gyngor tref. Dylid rhoi swyddogaeth helaethach i’r cynghorau hynny mewn democratiaeth leol 
ac yn enwedig o ran cynllunio a monitro gwasanaethau. Dylai cynghorau sir weithio’n agos gyda’u 
cynghorau cymuned i gadw hunaniaeth leol a rhoi gwerth gwleidyddol iddo. Lle nad oes cynghorau 
cymuned, rhaid i’r Cynulliad Cenedlaethol fynnu cael cyfranogiad ystyrlon gan y gymuned a 
strategaethau cynllunio gan awdurdodau lleol (6.11). 
 
Mae mwy o benodiadau’r llywodraeth ar gyrff anetholedig yng Nghymru o hyd nag o gynghorwyr 
lleol etholedig. Mae llawer o’r rhain yn gweithredu swyddogaethau a fu unwaith yn eiddo i 
lywodraeth leol. Rhaid i awdurdodau lleol fod yn llygaid a chlustiau lleol i’r gymuned leol, yn 
monitro gweithgareddau’r cyrff hyn yn agos ac yn feirniadol Dylai eu hadroddiadau a’u gwybodaeth 
ariannol gael eu harchwilio â chrib fân gan yr awdurdodau lleol fel rhan o’u cylch cynllunio nhw eu 

hunain. Dylid monitro’r cyfleustodau cyhoeddus preifateiddiedig, megis cwmnïau dðr a chyflenwi 

ynni, a’u hannog i gyfathrebu yn yr un ffordd.  
 
3.1.2 Yr awdurdod strategol 
Rhaid i awdurdodau lleol weithio’n strategol. Rhaid dyfeisio polisïau a’u gweithredu ar draws holl 
adrannau cynghorau i sicrhau bod y cyngor yn gweithio’n holistaidd ac nid fel casgliad o wahanol 
adrannau a’r rheiny’n cystadlu â’i gilydd am adnoddau.  Dylai cynghorau sir ddatblygu strategaethau 
sy’n mynd ati yn gyntaf i ddarganfod anghenion eu cymunedau lleol ac yna i gynllunio’r 
gwasanaethau i ddiwallu’r anghenion hynny drwy ddefnyddio adnoddau yn y ffordd fwyaf effeithlon.  
Dylai’r strategaethau hynny rwymo awdurdodau, grwpiau gwirfoddol a busnesau preifat i greu 
synergedd o weithredu ac i gael y canlyniadau gorau. 
 
Mae dau faes yn arbennig y dylai awdurdodau lleol ymdrin â nhw: 
 
Strategaeth datblygu cynaladwy (neu Agenda 21 Lleol) 
Dylai hyn adeiladu ar waith datblygu yymunedol a gweithgareddau gwrth-dlodi er mwyn dod â 
chyfleoedd newydd i’n cymunedau mwyaf difreintiedig.  
 
Cefnogaeth i’r teulu 
Mae’r rhan fwyaf ohonom yn perthyn i deulu o ryw fath neu’i gilydd, ond mae’r bobl hynny sydd 
wedi eu hynysu oddi wrth fframweithiau cynnal y teulu’n aml yn troi at weithgareddau sy’n 
niweidiol i’r gymdeithas.  Ymhlith y polisïau unigol a ddylai gael eu hintegreiddio i gefnogi bywyd 
teuluol mae: mannau chwarae i blant: darparu gofal plant a gofal ar ôl ysgol; taliadau teithio 
gostyngol i’r oedrannus; cefnogaeth i gynhalwyr; cyfranogiad yr ifainc a defnydd llawn gan y 
gymuned o gyfleusterau ysgolion. 
 
3.1.3 Cydweithredu nid cyfwynebu 
Rhaid i ddiwylliant llywodraeth leol newid. Rhaid bwrw traha’r hen Lafur a gwleidyddiaeth 
batriarchaidd y Torïaid or neilltu er lles ein cymunedau. Dylai awdurdodau lleol gydweithredu â’i 
gilydd ac â’r Cynulliad Cenedlaethol ei hunan ar faterion megis y ddarpariaeth strategol orau o 
wasanaethau proffesiynol neu arbenigol. Rhaid i Gyngor Partneriaethau Llywodraeth Leol weithio 
gyda i fryd ar y nod hwn. 
 
Rhaid i Gymdeithas Llywodraeth Leol Cymru ddod yn ymreolus a mynd ati i ddatblygu polisïau, 
canllawiau a hyfforddiant ar gyfer anghenion Cymru. Dylai’r Gymdeithas gydweithredu gyda’r 

cymdeithasau cyfatebol yn Lloegr ac yn yr Alban, efallai drwy “Gyngor (arfaethedig) yr Ynysoedd”, 
yn ogystal â chymdeithasau o gyffelyb natur yn Ewrop.  
 
Yn arbennig, rhaid cael partneriaethau a chydweithredu gyda’r sector wirfoddol a chymunedol, 
busnesau a chymunedau. Mae bodolaeth cynllun y sector wirfoddol â’r Cynulliad yn gofyn am 
ymateb strategol oddi wrth lywodraeth leol.  
 
 

3.2 Diwygio etholiadol 
 
Rydym wedi hen argymell cynrychiolaeth gyfrannol ar gyfer etholiadau lleol. Dyma’n nod o hyd, 
ond nid yw diwygio etholiadol ar ei ben ei hun o reidrwydd yn arwain at lywodraeth leol fodern. Gan 
nad yw hi’n bosibl cael cynrychiolaeth gyfrannol ar unwaith dan bwerau’r Cynulliad, rhaid i ystod o 
ddiwygiadau eraill gael eu gweithredu’n gyntaf. 
 
Mae’r rhain yn disgyn i ddau ddosbarth clir: 
• cynyddu cyfranogiad uniongyrchol mewn llywodraeth leol, e.e. mewn etholiadau, fel 

ymgeisyddion, fel defnyddwyr gwasanaethau, a 
• cynyddu cyfranogiad y gymuned mewn gwneud-penderfyniadau lleol. 
 
3.2.1 Cyfranogiad etholiadol 
Byddwn: 
• yn cynnal etholiadau lleol ar ddyddiau heblaw dydd Iau 
• yn caniatáu etholiadau mwy rheolaidd yn ôl dewis lleol 
• yn sicrhau gorsafoedd pleidleisio hollol hygyrch 
• yn gosod pob agenda a holl bapurau llywodraeth leol ar y Rhyngwe 
• yn sefydlu hawl y cyhoedd a chynghorau bro/grwpiau i holi cwestiynau a gwneud cyflwyniadau i 

gyfarfodydd cynghorau 
• yn annog ystod helaethach o aelodau’r gymdeithas i gael eu cynrychioli yn siambrau llywodraeth 

leol - yn enwedig pobl ifainc a menywod - trwy sicrhau gwell digolledu ar gyfer llai o 
gynghorwyr; rhoi cefnogaeth i rieni sy’n gweithio 

 
 

3.3 Strwythurau rheoli 
 
Mae’r diwygio sy’n angenrheidiol i’r ffordd mae cynghorau’n trefnu eu strwythurau, eu rheolaeth a’u 
busnes mewnol yn ategu hynny sy’n angenrheidiol i’n trefniadau etholiadol.  Mae Plaid Cymru o 
blaid gwahanu’r cynghorwyr gweithredol oddi wrth y ‘meinciau cefn’, ar yr amod bwysig bod 
cynghorwyr y meinciau cefn yn cael cylch gorchwyl clir a’r gefnogaeth i’w gyflawni. 
 
Mae traddodiad cryf o wneud penderfyniadau ar y cyd yng Nghymru. Am y rheswm hynny, nid 
ydym wedi’n darbwyllo bod angen meiri wedi eu hethol, a’r pwerau gweithredol unigol sydd 
ynghlwm wrth hynny. Er hynny, rydym yn cydnabod y gall fod ardal arbennig yn dymuno 
archwilio’r syniad o gyflwyno maer drwy gynnal refferendwm lleol. 
 
Newid arall i’r dull o reoli y byddai croeso iddo yw cynyddu datganoli i lywodraeth leol, o fewn 
llywodraeth leol a rhwng llywodraeth leol a’i phartneriaid lleol. 
 
I gefnogi’r nodau yma, byddwn yn: 
• Cefnogi neu’n sbarduno’r ddeddfwriaeth angenrheidiol i ganiatáu i gyngor newid i system 

Cabinet neu system bwyllgorau ddiwygiedig arall yn ôl galwadau lleol 
• Adolygu nifer y cynghorwyr gyda golwg ar ostwng eu nifer a chaniatáu gwell digolledu. 
• Annog gwneud-penderfyniadau mwy datganoledig mewn llywodraeth leol 
• Caniatáu penodi rheolwyr cyngor, gyda chyfrifoldebau dirprwyedig dros wasanaethau 
• Cyflwyno camau diogelu ar gyfer cynghorwyr ‘meinciau cefn’, yn cynnwys llwybr agored i’r 

holl wybodaeth a chefnogaeth swyddogion arbennig ar gyfer eu swyddogaeth craffu. 

3.4 Cyfranogiad a chynllunio cymunedol 
 
Yr ail elfen o ran cynyddu cyfranogiad mewn llywodraeth leol yw sicrhau bod cymunedau’n gallu 
chwarae eu rhan yn llawn mewn gwneud-penderfyniadau yn lleol. Mae hynny’n golygu bod 
gwybodaeth ac arbenigedd di-ail y cymunedau yn cyfoethogi’r cydweithredu, a hefyd bod 
awdurdodau lleol yn cydnabod gwerth cymunedau fel partneriaid cydradd. Mae’n golygu bod 
cymdogaethau a grwpiau o ddefnyddwyr gwasanaethau yn cymryd rôl arweiniol o ran archwilio a 
chynllunio’r gwasanaethau y mae arnyn nhw eu hangen. 
 
Byddwn yn adeiladu cyfranogiad cymunedol i’n model newydd o Safonau Gwasanaeth o’r Gwerth 
Gorau (3.6). Gofynnir i awdurdodau lleol sicrhau cyfranogiad cymunedol wrth lunio eu cynlluniau 
datblygu unedol ac wrth osod blaenoriaethau. Dylai methiant i wneud hynny fod yn ffactor i’w 
hystyried, a’i chyhoeddi, wrth i gefnogaeth refeniw gael ei dyrannu ar gyfer y blynyddoedd i ddod. 
 

 
3.5 Cynghorau cymuned a thref 
 
Mae cynllunio cymunedol yn dibynnu ar ddemocratiaeth gyfranogol leol iawn. Lle ceir cynghorau 
cymuned gallan nhw ddod yn sianel ar gyfer hyn, ond mae angen fframwaith ar gyfer ardaoledd eraill 
hefyd. Ein dymuniad fyddai gweld cynghorau cymuned ym mhob rhan o Gymru, ond cydnabyddwn 
y gallai gwneud hynny drwy ddictad bellhau’r cyhoedd. Rydym felly yn cynnig y dylai fod model 
cenedlaethol ar gyfer cynllunio cymunedol a chyfranogi, a fyddai’n cynnwys: 
 
• Cynllun ar gyfer cynghorau tref a chymuned gyda’r nod o greu hinsawdd lle bydden nhw’n 

datblygu’n naturiol yn Asiantaethau Partneriaeth Lleol, yn cymryd rôl arweiniol o ran cydlynu 
a monitro anghenion a gwasanaethau lleol. 

 
• Cynllun ar gyfer cynllunio cymunedol a chyfranogi a fyddai’n cysylltu cyllido awdurdodau lleol 

yn nes â dadansoddiad o anghenion lleol, ac yn adeiladu gofyniad am gynllun ymgynghori 
priodol yng nghynlluniau cyllido’r Cynulliad  i ddarganfod yr anghenion hynny.  

 

 
3.6 Safonau Gwasanaeth o’r Gwerth Gorau 
 
Ein dymuniad yw annog datblygu model cymunedol-ei-sail ar gyfer awdurdodau lleol. Dylai’r rhain 
weithio ar sail disgrifiad cynhwysfawr o anghenion cymunedol, a chymryd y cyfrifoldeb (nid yn 
uniongyrchol o reidrwydd) am eu diwallu. Mae awdurdodau o’r fath yn dangos dulliau cymysg o 
ddarparu gwasanaethau; yn cymryd penderfyniadau strategol, tymor hir; yn argymell syniadau ar ran 
eu dinasyddion ac yn ceisio ailddosbarthu cyfoeth yn lleol.  
 
Bydd Safonau Gwasanaeth o’r Gwerth Gorau yn sicrhau bod yr holl awdurdodau’n perfformio hyd 
eithaf eu gallu ac yn defnyddio eu hadnoddau’n effeithlon. Bydd ein dynesiad cyfranogol at 
gynllunio lleol wedi ei gysylltu â meincnodi’n gwasanaethau’n genedlaethol gan y Comisiwn 
Archwilio, ac asesiad deuol o angen cymunedol - drwy ddangosyddion allgáu cymdeithasol ac 
arfarniadau lleol. 
 
Peirianweithiau sydd yn cyflawni gwasanaethau wedi eu comisiynu gan awdurdod lleol ac sydd 
hefyd yn cynnal neu’n adeiladu economïau lleol fydd yn cael ffafriaeth. Gall hyn olygu’n aml bod 
gwasanaeth yn cael ei ddarparu’n uniongyrchol, ond gallai hefyd olygu mentrau sy’n eiddo i’r 
gymuned.  
 
I gyflawni hyn, byd Plaid Cymru yn gosod model newydd ar gyfer y Gwerth Gorau, a fydd yn rhoi  
cydweithredu a rhagoriaeth broffesiynol yn lle cael awdurdodau’n cystadlu â’i gilydd am adnoddau. 
Bydd gwasanaethau’n cael eu mesur yn erbyn y rhai a gyflawnir mewn mannau eraill - ac nid gan 
gynghorau eraill yn unig - i sicrhau eu heffeithlonrwydd a’u effeithiolrwydd (meincnodi).  

3.7 Uniondeb 
 
I wneud eu gwaith yn iawn mae angen treuliau a digolledu priodol ar gynghorwyr. Bydd 
disgwyliadau gwaith yn y cynghorau sir newydd yn arbennig o drwm. Eto, rhaid i hyn beidio â 
throi’n bot mêl. Byddwn yn disgwyl i’r Cyngor Partneriaethau newydd lunio canllawiau agored ar ba 
fath o ddigolledu y gellir ei ddisgwyl. 
 
Rydym o blaid “siartr y dinoethwyr” y gellir ei gorfodi drwy gyfraith, yn cael ei heddlua gan 
Archwilydd y Dosbarth, i ddiogelu’r rhai sy’n rhoi gwybod am rhyw gamymddwyn.  
 
 

3.8 Parciau Cenedlaethol 
 
Awdurdodau lleol yw’r rhain yn ôl y gyfraith. Yn ymarferol, cwangoau ydyn nhw. Mae'r 
Cynghorwyr sy'n cynrychioli eu hawdurdod lleol wedi eu henwebu yn hytrach na'u hethol yn 
uniongyrchol.  Gall fod dryswch ynghylch pwy sy’n dal y ffrwynau gweithredol a gall y nifer fawr o 
gyrff enwebu sydd yno arwain at strategaeth wael.  
 
Rydym felly’n argymell y dylai awdurdodau Parciau Cenedlaethol gynnwys 50% o aelodau wedi eu 
henwebu gan y Cynulliad Cenedlaethol a 50% o gynghorwyr wedi eu hethol yn uniongyrchol gan 
etholwyr yn ardal y Parc, a byddwn yn cefnogi’r ddeddfwriaeth angenrheidiol i gyflawni hyn. 
 
 

3.9 Trethiant 
 
Bu’n bolisi gennym ers tro byd i gael treth incwm leol a threth busnes leol ar elw a/neu TAW. 
Rydym hefyd am weld trethi busnes (NNDR) yn cael eu dychwelyd i reolaeth awdurdod lleol. Mae’r 
mesurau hyn yn gofyn am ddeddfwriaeth gynradd. Yn y cyfamser mae lle i ddatblygu trethi wedi eu 
clustnodi, er enghraifft, yn rhoi pwer i awdurdodau lleol i heddlua a dirwyo (h.y. codi refeniw) am 
barcio anghyfreithlon ac i ddefnyddio’r adnoddau i gefnogi blaengareddau cludiant.  
 
• Byddwn yn archwilio’r defnydd o drethi a thaliadau clustnodedig o fewn system ariannol yr 

awdurdod lleol 
• Byddwn yn negodi band newydd îs o Dreth Cyngor yng Nghymru ac am fwy o ddisgresiwn i 

awdurdodau lleol ynghylch llwytho ar gyfer eiddo gwag ac ati 
• Byddwn yn dileu capio’r dreth 
• Credwn y dylai’r gymuned fusnes leol chwarae rhan lawer yn fwy cyfranogol yn 

ymgynghoriadau NNDR nag sy’n digwydd ar hyn o bryd. Byddwn yn gweithio am strategaeth 
fwy integredig o ymgynghori â busnes lleol, tebyg o ran egwyddor i’r un ar gyfer cynllunio 
cymunedol.  

 

3.10 Cydberthynas â’r Cynulliad a gweithgareddau’r Cyngor  
Partneriaethau 

 
Plaid Cymru yw’r unig blaid sydd ers tro wedi bod yn argymell ffordd newydd o weithio rhwng 
llywodraeth leol a chenedlaethol yng Nghymru. Ein hegwyddor allweddol yw y dylai’r setliad 
ariannol blynyddol ar gyfer llywodraeth leol, yn cynnwys y grant cefnogi refeniw a chymeradwyaeth 
cyfalaf, gael eu gwneud rhwng y Cynulliad Cenedlaethol a llywodraeth leol fel partneriaid.  
Mae hyn yn golygu y byddwn yn annog y Cyngor Partneriaethau i godi safonau llywodraeth leol yn 
groes i’r bwrdd. Bydd ein gweledigaeth o’r Gwerth Gorau yn cael ei defnyddio i gadw cynghorau ar 
flaenau eu traed a bydd y canlyniadau’n cael cyhoeddusrwydd i ddangos perfformiad eu cyngor i 
etholwyr lleol. Mae’n dilyn na fyddai Plaid Cymru’n cyfyngu unrhyw bwerau newydd i rai 
cynghorau’n unig, ond yn eu hestyn i bob awdurdod lleol, yn ddibynnol ar eu bod yn cwrdd â’r 
safonau isaf o Werth Gorau ac ar gytundeb y Cyngor Partneriaethau.  

Byddwn yn sicrhau bod trafodaethau yn y Cyngor ynghylch sut mae cefnogaeth y Cynulliad 
Cenedlaethol i awdurdodau lleol yn cael ei rhannu yn adlewyrchu eu hanghenion gwirioneddol, a bod 
awdurdodau sy’n gwasanaethu ardaloedd difreintieidig yn cael cymaint o ran o’r adnoddau ag sy’n 
bosibl. Rydym yn cefnogi adolygiad llawn o sut y cyfrifir y setliad ariannol er mwyn mynd i’r afael 
ag annhegwch y patrwm presennol o ddyrannu. 
 
 

3.11 Llywodraeth leol a chynaladwyedd 
 
Ar awdurdodau lleol yng Nghymru mae’r cyfrifoldeb o sicrhau cynllunio a gweithredu strategaethau 
Agenda 21 Lleol. Bydd dyletswydd ar y Cynulliad Cenedlaethol i hyrwyddo cynaladwyedd. Fel 
dangosydd allweddol o’n hymrwymiad i ddatblygu cynaladwy a’n dyheadau am lywodraeth 
genedlaethol, byddwn yn corffori datblygu cynaladwy i’r Gwerth Gorau ac yn gwarantu bod pob 
awdurdod yn cyfarfod â’r amserlen gyfredol i lunio strategaeth ALl21 erbyn 2000. Dylai’r 
strategaethau hynny fod yn ddibynnol ar gyfranogiad cyhoeddus llawn a dylid eu dilyn yn ddiymdroi 
gan gynlluniau gweithredu. Dylai’r Cyngor Partneriaethau sicrhau bod yr arfer gorau yn cael ei 
ddilyn a bod cynghorau sy’n ddiffygiol yn cydymffurfio. 
 

 
3.12 Y Sector gwirfoddol a chymunedol 
 
Rydym yn cefnogi’r gofyniad am i’r Cynulliad Cenedlaethol gael cydgynllun â’r sector wirfoddol 
yng Nghymru, ond yn teimlo mai ar lefel fwy lleol y bydd angen i lawer o waith gwirioneddol y 
bartneriaeth gael ei wneud. 
 
Mae rôl arweiniol unigryw gan awdurdodau lleol, yn adlewyrchu yr un sydd gan y Cynulliad 
Cenedlaethol ar lefel genedlaethol. Credwn bod y rôl yma ar ei mwyaf effeithiol pan yn cael ei 
defnyddio i gydlynu a hwyluso datblygiadau y mae cymunedau wedi gallu eu dynodi a’u mynegi 
drostyn nhw eu hunain.  Dyma’r sail ar gyfer ein cynlluniau cynllunio cymunedol (3.6). Byddem yn 
argymell ymhellach bod pob awdurdod lleol yn sefydlu ei bartneriaeth ei hun gyda’i sector leol, ar 
hyd y llinellau y cytunwyd arnyn nhw gan Gyngor Gweithredu Gwirfoddol Cymru a Chymdeithas 
Llywodraeth Leol Cymru. Dylai’r cytundebau lleol yma oruchwylio cynllunio cymunedol; sicrhau 
cyfranogiad cymunedol mewn bidiau am arian o Ewrop a bidiau eraill am gydgyllido; a darparu 
fframwaith ar gyfer partneriaethau parhaus rhwng cyrff cydradd. 
 
Credwn y gall datblygu cymunedol ddwyn canlyniadau cynaladwy wrth adeiladu cymunedau a mynd 
i’r afael ag allgáu cymdeithasol. Byddwn yn mynnu cael cyfranogiad cymunedol mewn unrhyw 
raglen o’r fath ar lefel llywodraeth leol a chenedlaethol. Rydym hefyd yn cefnogi’r angen am i 
raglenni o’r fath ddangos cyllid tymor hir a datblygu medrau a gwybodaeth er mwyn i bobl leol allu 
arwain a chynnal datblygiad eu cymuned. Mae ein cynlluniau ar gyfer cefnogaeth i fusnesau 
mewnwladol (6.7) yn cynnwys ffyrdd unigryw o annog helaethu’r economi gymdeithasol, megis 
ymddiriedolaethau datblygu, busnesau cymunedol a chyweithiau. 
 
 

4. Addysg a hyfforddiant 
 
Rydym am i Gymru fod yn wlad dysgu. I gwrdd â her newidiadau byd eang, i adeiladu hunan hyder 
cenedlaethol, i greu ymwybyddiaeth o ddinasyddiaeth byd ac i sicrhau llwyddiant economaidd, rhaid 
i ni adfywio hen ymrwymiad y Cymry i addysg fel agoriad i lwyddiant a bywyd gwâr. Mae polisïau 
Plaid Cymru ar gyfer addysg a hyfforddiant felly yn ganolog i’n rhaglen ddatblygu genedlaethol. 
 
Rydym am adfywio’r bartneriaeth rhwng llywdoraeth leol a chenedlaethol i osod addysg yn ôl ar y 
pedestal y bu arno o’r blaen ym mywyd Cymru. Gam wrth gam mae’r awdurdodau lleol wedi gweld 
eu disgresiwn dros bolisi addysgol yn cael ei ddwyn oddi arnyn nhw a’i ganoli. Ar yr un pryd 
gwelwyd tuedd gynyddol i osod ysgol yn erbyn ysgol a choleg yn erbyn coleg mewn cystadleuaeth 
hyll am adnoddau ar sail nifer myfyrwyr a chanlyniadau.  

Rydym yn cydnabod bod addysg a hyfforddiant yn brosiect cenedlaethol y bydd rhaid ei gysylltu’n 
agos â’n cynlluniau economaidd ar gyfer Cymru. Ond mae gwersi dysgu gydol oes - ar gyfer 
disgyblion ar ôl iddyn nhw adael yr ysgol a’r coleg; ar gyfer hyfforddiant galwedigaethol; ar gyfer 
addysg oedolion a hyblygrwydd y gweithlu - yn galw am isadeiledd sy’n atebol yn lleol i wireddu’r 
prosiect cenedlaethol.  
 

4.1 Awdurdodau Addysg Lleol 
 
Rhaid i Awdurdodau Addysg Lleol (AALl) adfywiedig gadw’u swyddogaeth strategol allweddol 
mewn perthynas ag addysg ysgol. Mae Plaid Cymru’n gwrthwynebu cael ysgolion unigol yn optio 
allan o fframwaith yr awdurdod lleol, a’r preifateiddio graddol a argymhellir ar gyfer rhai ardaloedd 
gan Lafur Newydd. Bydd pob AALl yn datgan ei lasprint ar gyfer darparu lleoedd i ddisgyblion 
mewn cynllun strategol i’w gymeradwyo gan y Cynulliad Cenedlaethol.  
 
Tra bo Rheoli Ysgolion yn Lleol (RhYLl) wedi dwyn llawer o enillion yn ei sgil, dymuniad y 
Ceidwadwyr a’i cyflwynodd oedd tanseilio llywodraeth leol a sefydlu marchnad gystadleuol rhwng 
ysgolion. Rydym ni am gael adolygiad o fformiwla cyllido ysgolion er mwyn: 
• Caniatáu disgresiwn sylweddol iawn ynghylch penderfyniadau gwario i ysgolion 
• Sicrhau cydweithrediad rhwng ysgolion wedi ei seilio ar gymunedau lleol 
• Lleihau beichiau biwrocrataidd 
• Diogelu gwasanaethau allweddol 
 
Mae codi bri a gwella morâl athrawon yn hanfodol ar gyfer dysgu ac addysgu o ansawdd uchel mewn 
oes o newid cyson. 
 
Tra’n cydnabod yr angen i wobrwyo athrawon am aros yn yr ystafell dosbarth a swyddogaeth 
arfarnu, rydym yn ymwrthod yn llwyr â thalu yn ôl canlyniadau ac â’r rheolaeth fiwrocrataidd a’r 
prosesau arfarnu a argymhellir gan Lafur Newydd.  
 
 
 
 

 

4.2 Cyngor Addysg a Hyfforddiant Cymru 
 
I gyflawni swyddogaeth sy’n gofyn cymaint ganddyn nhw, mae angen y cyngor a’r gefnogaeth orau 
posibl ar athrawon. Mae Plaid Cymru’n cynnig sefydlu Cyngor Addysg a Hyfforddiant i Gymru 
gyda’r swyddogaethau canlynol: 
• Datblygu’r cwricwlwm i ysgolion, addysgofal ac addysg ôl-16. 
• Sicrhau bod deunyddiau dysgu ar gael 
• Arholi a phrofi 
• Monitro perfformiad a darparu atborth i ysgolion, yn cynnwys llywdoraethwyr a rhieni. 
• Cyhoeddi dadansoddiadau o berfformiad ar sail cenedlaethol 
• Darparu gwasanaeth ymgynghorol a hyfforddiant mewn swydd llawn i staff a llywdoraethwyr 

ysgolion. 
• Cydweithredu gydag arbenigwyr AALl i ledaenu arferion gorau 
• Cynnal sefydliadau cenedlaethol megis y Gerddorfa Ieuenctid a’r Theatr. 
 
Byddai gan CAHG y pwer i ymyrryd i ymdrin â diffygion ac i godi safonau. Byddai’n gorff wedi ei 
gyfansoddi’n ddemocrataidd. Yr AALl fyddai â’r llais pwysicaf, ond byddai cynrychiolwyr gan y 
llywodraethwyr, rhieni, athrawon, addysg uwch a phellach, a’r “partneriaid cymdeithasol” hefyd. 
Byddai’n cynnwys swyddogaethau Cyd-Bwyllgor Addysg Cymru (CBAC) ac Awdurdod 
Cwrwicwlwm, Cymwysterau ac Asesu Cymru (ACCAC). 
 



Cyrchu at y Gymru Newydd: Maniffesto Plaid Cymru 1999 

21 

Bydda Cyngor Dysgu Cyffredinol Cymru yn diogelu safonau proffesiynol athrawon ac yn gweithio 
gyda phartneriaid eraill ar hyfforddiant dechreuol i athrawon, ar ddatblygu proffesiynol ac ar 
hyrwyddo dysgu fel gyrfa.  
 
Byddem yn cadw arolygiaeth annibynnol ond mae’r gyfundrefn bresennol o arolygiadau ‘blitz’ yn 
niweidiol ac aneffeithiol. Rydym am weld adolygiad sylfaenol o’r system hon.  
 

4.3 Addysg drydyddol 
 
Gadawodd colegau addysg bellach reolaeth yr awdurdodau lleol yn 1992. Oddi ar hynny mae nifer y 
myfyrwyr wedi cynyddu’n sylweddol ac mae mwy o fyfyrwyr dan anfantais wedi gallu dilyn cyrsiau. 
Ar y llaw arall, mae colegau wedi wynebu problemau ariannol ac fe grewyd marchnad mewn addysg 
ôl-16 gyda’r ysgolion a’r colegau yn cystadlu â’i gilydd. Mae swyddogaeth y TECau mewn hyfforddi 
wedi cymhlethu’r sefyllfa ymhellach.  
Mae Plaid Cymru yn cefnogi newid i wella effeithlonrwydd a chynyddu’r dewis real i fyfyrwyr. Y 
canlynol fyddai’r elfennau mewn strategaeth newydd: 
• rhwydwaith o golegau trydyddol cyfun 
• colegau trydyddol ac ysgolion yn rhannu swyddogaethau mewn modd integredig a chost-

effeithiol 
• cydweithio clos gyda chyflogwyr, gan gynnwys cyrsiau yn y gweithle 
 
 

4.4 Cymwysterau 
 
Rhagwelwn CAHG yn cymryd cyfrifoldeb am yr holl amrywiol gymwysterau academaidd a 
galwedigaethol. Y bwriad fyddai symud tuag at system o gymwysterau i Gymru a fyddai’n cael eu 
cydnabod yn y DG ac yn Ewrop. Bagloriaeth Cymru i ddisgyblion 18 oed a throsodd fyddai’n 
ganolog. Rydym yn rhoi addewid y byddwn yn dod o hyd i’r cyllid i dreialu BagCymru erbyn y 
flwyddyn 2000, gyda’r nod o’i sefydlu fel y prif gymhwyster ar gyfer y 18 oed o fewn degawd. 
 
 

4.5 Dysgu gydol oes 
 
Mae Plaid Cymru’n credu bod dysgu gydol-oes yn hawl i’r boblogaeth gyfan. Dim ond trwy greu 
cymdeithas lle mae dysgu yn rhan naturiol o’n ffordd o fyw y gallwn godi i safonau rhanbarthau 
mwyaf llwyddiannus Ewrop.  
 
Bydd ein hysgolion, ein colegau a’n sefydliadau addysg uwch yn chwarae rhan bwysig. Bydd hi’r un 
mor bwysig bod ystod eang o ddarparwyr eraill, yn cynnwys y rhai o’r sectorau preifat a gwirfoddol, 
yn chwarae rhan, a rhaid cydnabod perthnasedd dysgu anffurfiol - nad yw efallai’n arwain at 
gymhwyster. Rydym yn cefnogi’r egwyddor y dylid cyllido sector addysg anffurfiol, yn gweithio 
drwy grwpiau cymunedol, at y diben hwn.  
 
Er mwyn dwyn yr holl elfennau yma ynghyd, awgrymwn y dylid ail-enwi Cyngor Cyllido Addysg 
Bellach yn Gyngor Cyllido Dysgu Gydol-Oes ac y dylai ei waith gael ei ailddiffinio yn y goleuni 
hynny, gyda phwyslais arbennig ar bartneriaethau lleol.  
 
Mewn gwlad ddwyieithog rhaid i’r cyfleoedd ar gyfer dysgu a datblygu medrau yn y Gymraeg gael 
eu helaethu, felly hefyd y defnydd o dechnoleg fodern i ddod â dysgu gydol oes o’r safon uchaf i 
lawer yn rhagor o bobl.  
 

4.6 Addysg Uwch  
 

Rhaid i addysg uwch chwarae rhan allweddol yn y gorchwyl o adeiladu Cymru newydd. 
 
Mae Sefydliadau Addysg uwch (SAU) yn gweithredu yng nghyd-destun cydweithrediad 
rhyngwladol, yn arbennig o ran ymchwil. Rhaid i’n SAU ni gymryd eu lle yn y cyd-destun global 

yma tra, ar yr un pryd, yn cynyddu perthnasedd eu gweithgareddau i anghenion a blaenoriaethau ein 
gwlad ni. 
 
Rhaid i’r gwaith o gyflawni sector AU o safon byd eang gynnwys llawer mwy o gydweithredu a 
chydlynu rhwng sefydliadau unigol. Bydd hyn yn rhwyddach o ganlyniad i helaethu telegyfathrebu 
band llydan. Dylai’r Cynulliad Cenedlaethol ofyn i Gyngor Cyllido Addysg Uwch Cymru (CCAUC) 
adolygu’r ddarpariaeth o gyrsiau drwy bob sefydliad a pharatoi strategaeth wedi ei hanelu at: 
 
• Sicrhau darpariaeth uchel ei safon o fewn Cymru yn yr ystod lawn o ddisgyblaethau ac 

arbenigeddau, a bodolaeth canolfannau rhagoriaeth o safon byd eang. 
• Denu cyfran uwch o fyfyrwyr AU o Gymru i astudio yng Nghymru 
• Galluogi myfyrwyr i ddilyn cyrsiau/modiwlau mewn mwy nag un sefydliad er mwyn cael y 

cyfuniad priodol o bynciau. 
 
Rhaid cryfhau gweithgaredd ymchwil o ansawdd uchel yng Nghymru, a dylid gwasgu ar y cynghorau 
ymchwil i gynyddu’n sylweddol y gyfran o’u cyllid a werir yng Nghymru. 
 
Rhaid gwarchod ymchwil sylfaenol ac ‘awyr las’, ond dylai SAU hefyd gael eu gwobrwyo am 
ddarparu gwasanaethau i fusnes, diwydiant a sefydliadau yn y sector cyhoeddus megis ysgolion. 
Dylen nhw hefyd, mewn amgylchiadau arbennig, gael eu hannog i fabwysiadu swyddogaeth 
fentergarol.  
 
Dylai Cymru ddod yn ganolfan rhagoriaeth ar ddatblygu cwricwlwm a pharatoi deunyddiau cwrs 
strwythuredig ar gyfer y farchnad AU byd eang. 
 
Dylid cryfhau’r ddarpariaeth ar gyfer addysgu a dysgu cyfrwng-Cymraeg. Dylai CCABUC gynnal 
astudiaeth dichonoldeb ar frys gyda’r bwriad o sefydlu coleg ffederal cyfrwng-Cymraeg o fewn 
Prifysgol Cymru neu fframwaith ehangach AU. Byddai myfyrwyr a staff coleg o’r fath wedi eu lleoli 
mewn gwahanol SAU ond yn rhan o un rhwydwaith. 
 
 
 

5. Hamdden a chwaraeon 
 
Oherwydd y newidiadau cymhleth mewn bywyd teuluol a phatrymau gweithio mae ein hanghenion 
ni heddiw yn wahanol iawn i rai genhedlaeth yn ôl. Rydym hefyd wedi dod i weld gwerth cynnig 
mannau chwarae diogel rhyngweithiol i blant sy’n caniatáu iddyn nhw ddatblygu medrau 
cymdeithasol a chychwyn ar fywyd prysur ac iach.  
 
Mae gweithgaredd hamdden pwrpasol a boddhaol, yn cynnwys chwaraeon a gweithgareddau 
celfyddydol, yn arf pwysig yn y frwydr yn erbyn troseddu gan yr ifainc a stres mewn cymdeithas. 
Rydym yn argymell yr egwyddorion canlynol: 
• Yr hawl i amser hamdden ac amrywiaeth resymol o weithgareddau. 
• Cyfleusterau hamdden yn cael eu darparu gan gyrff cyhoeddus, preifat neu statudol. Bydd 

llywodraeth leol yn llunio’r strategaeth, mewn ymgynghoriaeth â defnyddwyr, ac yn annog y 
cydweithredu ehangaf i gyflawni’r amcanion 

• Gwarchod rhandiroedd a mannau glas eraill gan awdurdodau lleol 
• Sicrhau bod yr economi leol ar ei hennill os bydd cyfleusterau hamdden lleol yn cael eu 

defnyddio i ategu twristiaeth 
• Cynnal a chadw parciau cyhoeddus. 
 
Mae Plaid Cymru’n cydnabod gwerth chwaraeon i lawer o bobl o bob oed a’u gallu i laddfu stres 
bywyd modern. Byddwn felly’n gweithio’n agos gyda Chyngor Chwaraeon Cymru i ddatblygu 
strategaeth ar gyfer darpariaeth gynhwysfawr dda o ystod eang o weithgareddau ledled y wlad.  
 
Byddwn hefyd yn annog sefydlu Cynghorau Chwaraeon Sirol/Bwrdeistref Sirol yn ardal pob 
awdurdod lleol; byddai disgwyl i’r rhain weithio gyda’i gilydd er mwyn cael ymgynghori dilys a 

chytundeb ar anghenion lleol a darpariaeth newydd. Disgwylir cael rhaglenni datblygu i chwaraewyr 
ifainc o ganlyniad i’r cydweithredu yma.  
 
Bydd y Cynghorau Chwaraeon Sirol yn cael eu cynrychioli ar Gyngor Chwaraeon Cymru. 
Bydd anogaeth i ddarparu mynediad i chwaraeon a hamdden ar gyfer pobl ifainc a’r rhai sy’n methu 
fforddio’r gost lawn. 
 
Derbynnir y gall nawdd preifat gyfrannu o ran cwrdd â chostau ariannol datblygu chwaraeon.  
 
 

6. Gorchwylion cenedlaethol y Cynulliad  
Cenedlaethol 

 
Mae Plaid Cymru am adeiladu Cynulliad Cenedlaethol cryf, fydd yn gweithio gyda’i bartneriaid 
mewn llywodraeth leol a’i bartneriaid cymdeithasol yng Nghymru, ac yn cynrychioli ein dyheadau 
cenedlaethol yn Ewrop. Bydd gweledigaeth y Cynulliad o’n dyfodol cenedlaethol, a’r ddelwedd a 
gyfleir ganddo, yn cael dylanwad dwfn - ar wledydd eraill, ar fewnfuddsoddwyr ac ar ein pobl ni’n 
hunain.  
 
Yn y rhan hon o’n maniffesto rydym yn archwilio pedwar maes allweddol o gyfrifoldeb cenedlaethol 
y bydd rhaid i’r Cynulliad Cenedlaethol lwyddo ynddyn nhw.  
 
6.1 Cynllun datblygu economaidd i Gymru 
 
Ni fydd y Cynulliad Cenedlaethol yn gallu defnyddio’r offerynnau ariannol a chyllidol y mae 
llywodraethau’n arfer gallu eu defnyddio i ddylanwadu ar yr amgylchedd economaidd. Dim ond am 
hanner y gwariant cyhoeddus yng Nghymru y bydd yn gyfrifol a chyfyng fydd yr hyblygrwydd o 
fewn cyllideb osodedig. Er hynny, credwn y gall y Cynulliad Cenedlaethol gael dylanwad 
gwirioneddol ar faterion economaidd, a gwella’r modd y mae adnoddau Cymru’n cael eu defnyddio 
a’u dosbarthu, gan roi blaenoriaeth i ardaloedd difreintiedig.  
 
Rydym yn gweld y Cynulliad Cenedlaethol yn mabwysiadu: 
• Nifer o strategaethau cysylltiedig i sicrhau bod economi Cymru yn rhoi cymaint ag sy’n bosibl o 

gyfleoedd i holl bobl Cymru, yn cynnwys grwpiau dan anfantais. 
• Dynesiad aml-ochrog at greu swyddi, yn cael ei gefnogi gan wybodaeth o’r farchnad a fydd yn 

ffrwyth ymchwil drwyadl, a defnyddio meini prawf cyfleoedd cyfartal, cymdeithasol, 
diwylliannol ac amgylcheddol i arfarnu. 

• Blaenoriaeth i ddatblygu’r economi fewnwladol, law yn llaw â dynesiad ffocwsedig, a detholus 
at fewnfuddsoddi. 

• Defnyddio partneriaethau cymdeithasol i gael y mwyaf posibl o fewnbwn creadigol gan gyrff 
sy’n cynrychioli’r cyflogwyr a’r gweithwyr, y sector wirfoddol, sefydliadau cymunedol ac ati, ar 
bob lefel. 

• Tryloywder - yn cynnwys uned fonitro annibynnol, yn debyg i’r Swyddfa Archwilio 
genedlaethol. 

• Offerynnau asesu newydd i fesur cynnydd ac i sicrhau bod gwariant cyhoeddus yn dwyn y budd 
cymdeithasol ac economaidd mwyaf posibl i’r rhai sydd â’r angen mwyaf. 

• Fframwaith sefydliadol newydd i gyflawni’r amcanion yma. 
 
Mae angen i gynllun economaidd o’r fath gydlynu ystod eang o ddynesiadau newydd a radical. 
Rydym wedi nodi’r canlynol: 
• Strategaeth y farchnad lafur (6.3) 
• Isadeiledd newydd gyda’r pwyslais ar addysg a hyfforddi (4) 
• Cludiant cyhoeddus gwell i sicrhau y gall pobl gyrraedd gwaith, a thelegyfathrebu o’r radd uchaf 

ledled Cymru (6.4) 
• Strategaeth i ymdrin ag effaith diwygio’r PAC mewn ardaloedd gwledig, yn cynnwys cynllun 

amaeth-amgylcheddol Tir Gofal wedi ei gyllido’n llawn (6.6) 

• Polisïau i gefnogi mentergarwch brodorol yn ei holl ffurfiau - busnesau bach a chanolig prif 
ffrwd, mentrau sector cymunedol neu wirfoddol a chyweithiau, - ac i hwyluso llwybrau at gyllid 
priodol ar gyfer busnesau mewnwladol. (6.7) 

• Hyrwyddo cyfleoedd cyfartal a chyfranogiad gan fenywod, y methedig, a mentrau ethnig. 
• Terfyn ar faint  y swydd y gall y ADC ei gynnig i fewnfuddsoddwyr, ar raddfa symudol yn 

gysylltiedig ag anghenion amryw ranbarthau yng Nghymru 
• Cefnogaeth ar gyfer y sectorau diwydiannol cryf sy’n bodoli’n barod a rhai addas sy’n datblygu. 
• Pwyslais newydd ar dwristiaeth ddiwylliannol ac economaidd, gyda’r Bwrdd Croeso wedi ei ad-

drefnu yn gweithio’n agosach gydag Asiantaeth Ddatblygu Cymru dramor, ac yn uniongyrchol 
atebol i Bwyllgor Datblygu Economaidd y Cynulliad Cenedlaethol(6.8). 

• Strategaeth ynni i Gymru gyda’r pwyslais ar adnewyddolion a datblygu technolegau blaengar. 
• Cyfundrefn gynllunio genedlaethol newydd (6.11) 
• Y defnydd gorau o Gronfeydd Strwythurol yr UE.  

 
 
 
 
6.2 Sicrhau datblygu cynaladwy a chyfleoedd cyfartal 
 
O’u cymryd gyda’i gilydd, mae gwahanol rannau ein cynllun datblygu economaidd wedi eu seilio ar 
egwyddorion datblygu cynaladwy. Mae Plaid Cymru yn croesawu’r gofyniad statudol am i’r 
Cynulliad Cenedlaethol hyrwyddo datblygu cynaladwy. Rhaid rhoi peirianweithiau pwerus yn eu lle i 
sicrhau bod cynaladwyedd amgylcheddol ac adfywhau cymdeithasol wedi eu hintegreiddio i bob 
maes polisi, yn enwedig datblygu economaidd. Rydym o blaid creu pwyllgor traws-bynciol ar 
ddatblygu cynaladwy. 
 
Dylai cynllun economaidd y Cynulliad fanteisio ar broses Asesu Amgylcheddol Strategol. Dylid 
gwneud defnydd o ddangosyddion amgylcheddol a chymdeithasol, yn ogystal â rhai economaidd. 
Nid yw twf economaidd fel y’i mesurir gan y GDP bellach yn foddhaol ar ei ben ei hun fel ffordd o 
fesur llwyddiant. 
 
Mae’n rhaid cael pwyllgor traws-bynciol ar gyfer cyfleoedd cyfartal hefyd. Mae’n hanfodol bod y 
bobl hynny sydd, yn ôl traddodiad, wedi ei chael hi’n anodd i gael mynediad i waith, yn cynnwys 
menywod, pobl anabl a phobl o leiafrifoedd ethnig, yn cael eu galluogi i gyfranogi’n llawn yn y 
bywyd economaidd. 
 

6.3 Economi Gynaladwy 
 
Dylai Strategaeth Marchnad Lafur fod yng nghanol polisi economaidd Cymru, i sicrhau bod 
dimensiynau economaidd a chymdeithasol mewn strategaeth creu gwaith aml-edefog. Rhaid i bob 
rhaglen gyflogi, hyfforddi a recriwtio a gefnogir gan y Cynulliad Cenedlaethol wneud y defnydd 
gorau o adnoddau cyhoeddus. Bydd Plaid Cymru yn argymell amcan economaidd newydd ar gyfer yr 
holl raglenni yma - creu cyflogaeth o ansawdd uchel, gynaladwy, ac wedi ei lledaenu lawer yn 
helaethach. 
 
Cynigiwn sefydlu Uned Cynaladwyedd annibynnol a fyddai’n darparu dadansoddiad gwrthrychol i’r 
Cynulliad ac yn monitro rhaglen datblygu economaidd y Cynulliad fel y’i cyflwynir gan Asiantaeth 
Ddatblygu Cymru ac eraill. Yr Uned Cynaladwyedd yma fyddai’n gyfrifol am awdit o weithlu 
Cymru , a fyddai’n cael ei ddiweddaru’n gyson, ac yn monitro llwyddiant y polisi yn erbyn y meini 
prawf canlynol: 
• Effeithlonrwydd o ran cywiro difreintedd cymdeithasol a rhanbarthol 
• Cynaladwyedd amgylcheddol 
• Sicrhau cyfleoedd cyfartal 
• Arloesedd a chystadleurwydd 

Defnyddir meini prawf gwrthrychol ar gyfer dyrannu cefnogaeth ariannol gyhoeddus a bydd y 
Cynulliad yn derbyn adroddiadau cyfnodol ar gost y swydd o greu cyflogaeth ym mhob sector. Bydd 
hyn yn cynnwys datganiad blynyddol o swyddi addawedig a’r swyddi a grewyd mewn gwirionedd 
gan bob buddosddwr sy’n derbyn cyllid cyhoeddus, a dadansoddiad o fewnfuddsoddi i gael darlun 
cywir o ran Cymru, yn cynnwys cyflogaeth a grewyd. 
 
Rydym yn cydnabod bod y sector cyhoeddus yn gyfrannwr allweddol i gyflogaeth yng Nghymru ac 
yn ddylanwad sefydlog ar y cylch busnes. Bydd y sector yma, yn enwedig llywodraeth leol, hefyd yn 
cael ei ffrwyno i flaenoriaethu cefnogaeth ar gyfer yr aelwydydd hynny sydd wedi eu hymylu am 
sawl rheswm (oherwydd lleoliad, statws gwaith, salwch ac ati) ac am bolisi i ymladd tlodi fel rhan 
greiddiol o strategaeth y farchnad lafur. 
 
Bydd rhaid i Strategaeth y Farchnad Lafur gymryd darparu hyfforddi - galwedigaethol ac 
academaidd - i ystyriaeth yn llawn. Rydym wedi manylu ar ein cynigion ar gyfer isadeiledd newydd i 
hyfforddiant yn 4. Rydym hefyd yn rhagweld rhai newidiadau sefydliadol i’r ADC i gefnogi’r 
strategaeth hon: 
• Gwahanu swyddogaethau rhyngwladol a mewnwladol yr ADC, gyda’r adran ryngwladol yn 

gweithredu fel dadansoddydd effethiol o wybodaeth rhyngwladol am fusnes.  
• Symud adrannau rhanbarthol yr ADC tuag at ddod yn hwyluswyr datblygu lleol cynaladwy o’r 

gwaelod-i-fyny 
• Eglurhau cyfrifoldeb am Fuddsoddi Uniongyrchol Tramor (BUT) a rheolau i rwystro rhanbarthau 

ADC, fforymau economaidd ac awdurdodau lleol rhag bidio yn erbyn ei gilydd er niwed i’r budd 
cenedlaethol. 

• Rhoi cylch gorchwyl clir i Cyswllt Busnes a gosod cyfnod ar gyfer profi y gall gyflwyno 
gwasanaethau busnes. 

 

6.4 Cludiant a chyfathrebu 
 
Mae pum prif amcan i’n polisi cludiant: 
• rhoi’r flaenoriaeth gyntaf i ystyriaethau amgylcheddol a diogelwch 
• darparu cysylltiadau o ansawdd da gyda gweddill Prydain ac Ewrop 
• gwella cysylltiadau o fewn Cymru a rhwng Gogledd a De 
• integreiddio pob dull o deithio yng nghyd-destun cynllunio defnydd tir strategol. 
• lleihau traffig ar y ffyrdd yn gyffredinol 
 
Yn anffodus nid oes gan y Cynulliad yr holl bwerau angenrheidiol i gyfarfod â’r amcanion yma.  
Byddwn felly yn ceisio cael deddfwriaeth gynradd yn San Steffan i alluogi 
• Trosglwyddo cyfrifoldeb a chyllid ar gyfer rheilffyrdd i’r Cynulliad 
• Creu Awdurdod Trafnidiaeth Teithwyr Cymru 
 
Byddai Awdurdod Trafnidiaeth Strategol yn cymryd penderfyniadau ar fuddsoddi yn y rheilffyrdd a 
chludiant cyhoeddus arall ac mewn ffyrdd. Byddai awdurdodau lleol yn gweithio drwy fyrddau 
cludiant rhanbarthol yn cydlynu cludiant cyhoeddus a gwahanol fathau i greu rhyngnewid diwnïad.  

 
Nes bydd strwythur o’r fath wedi ei sefydlu, dylai’r Cynulliad weithio gydag OPRAF a’r Rheolydd i 
integreiddio cludiant a gwella gwasanaethau rheilffyrdd. 
 
Pan fydd llywodraeth y DG yn creu Awdurdod Rheilffyrdd Strategol bydd cyfle i drosglwyddo’r 
swyddogaethau y cyfeiriwyd atyn nhw uchod. Fel cam yn y broses, byddai adran i Gymru yn yr 
Awdurdod Rheilffyrdd Strategol yn gam ymlaen. 
 
Mae Llafur Newydd yn cynnig buddsoddi ar raddfa fawr yn yr M4 a ffordd newydd i Faes Awyr 
Rhyngwladol Cymru. Mewn gwrthgyferbyniad mae Plaid Cymru’n ffafrio buddsoddi yn y 
rheilffyrdd, yn cynnwys cysylltiad rheilffordd â’r maes awyr a buddsoddiad arwyddocaol yn 
llinellau’r Cymoedd. 
Mae gwasanaeth rheilffordd cyflym o’r Gogledd Orllewin i Gaerdydd yn flaenoriaeth frys. 

Bydd ffyrdd yn dal yn hanfodol bwysig, wrth gwrs, yn enwedig ar gyfer darparu cludiant cyhoeddus 
uchel ei ansawdd ar y bwsiau. Dymunwn weld rhwydwaith ffyrdd “ffigur wyth” addas yn rhoi 
cysylltiadau gogledd-de i bedwar ban Cymru a chysylltiadau gyda’r prif lwybrau dwyrain-gorllewin 
megis yr A40, yr A55 a’r M4. 
 

6.5       Rhwydweithiau Electronaidd 
 
Rydym ar fin gweld un o’r newidiadau mwyaf yn hanes dyn. Bydd i’r chwyldro wybodaeth 
ganlyniadau dyfnion i fywyd economaidd a chymdeithasol Cymru.  
 
Dyna pam mae rhwydwaith delegyfathrebu o’r radd flaenaf yn hollol hanfodol ar gyfer Cymru, 
gwlad o gymunedau bach gwasgaredig. Gallai manteision buddsoddi mewn rhwydwaith o’r fath fod 
yn anferthol i ddatblygu economaidd, ac fe allai leihau’r angen i bobl deithio a thrwy hynny greu 
traffig ar y ffyrdd. 
 
Rhaid i’r Cynulliad weithio gyda chyrff preifat a’r sector cyhoeddus, gan ddefnyddio arian o Ewrop 
fel sy’n gymwys, i gyflawni’r angen sylfaenol yma i’r Gymru newydd. 
 

6.6 Datblygu gwledig  
 
Mae i amaethyddiaeth a’r economi wledig fwy o arwyddocâd yng Nghymru nag yn y DG fel y 
cyfryw: mae ffermio’n cyfrannu mwy at GDP a chyflogaeth, ac mae bron i chwarter y boblogaeth yn 
byw y tu allan i grynhoadau trefol y de-ddwyrain a’r gogledd-ddwyrain. Mae Cymru wledig yn 
neilltuol yn economaidd, yn gymdeithasol ac yn amgylcheddol, ac mae iddi le arbennig yn ein 
delweddaeth genedlaethol a’n hunaniaeth ddiwylliannol. 
 
Oherwydd dylanwad dominyddol polisïau Ewrop, mae cysylltiad cryf rhwng newidiadau mewn 
polisïau a’r amgylchiadau yng Nghymru wledig. Er gwaethaf lefelau uchel o gefnogaeth drwy’r 
Polisi Amaethyddol Cyffredin (PAC), mae cyfres o argyfyngau amaethyddol wedi digwydd. Mae’r 
rhain wedi tueddu i brysuro trawsnewidiad tymor hir daliadau amaethyddol. Sbardunwyd newidiadau 
cymdeithasol drwy golli swyddi mewn ffermio gan ei bod hi wedi dod yn anodd hyd yn oed i 
aelodau’r teulu barhau i ffermio. 
 
Dim ond yn rhannol mae amlgyfeirio yn yr economi wledig, er enghraifft gweithgynhyrchu a 
thwristiaeth, wedi gwneud iawn am y colledion hyn mewn cyflogaeth amaethyddol. 
 
Mae’r pwysau am doriadau dwfn mewn cefnogaeth amaethyddol, yn enwedig gan lywodraeth y DG, 
yn fygythiad difrifol i strwythur ein ffermydd teuluol a’n hardaloedd gwledig. Dylai’r Cynulliad 
ymgyrchu yn erbyn toriadau o’r fath, ac o blaid cefnogaeth wedi ei hailgyfeirio at raglenni amaeth-
amgylcheddol, datblygu gwledig integredig, gyda sylw arbennig i’r fferm deuluol a newydd 
ddyfodiaid i’r diwydiant. Dros amser, dylid rhoi’r cyfrifoldeb dros daliadau cymorth i 
amaethyddiaeth yng Nghymru i’r Cynulliad. 
 
Dylai strategaeth defnydd-tir gynaladwy ddarparu’r fframwaith ar gyfer penderfyniadau polisi 
ynghylch datblygu gwledig. Byddai’r elfennau allweddol yn cynnwys: 
• cynllun Tir Gofal wedi ei gyllido’n llawn 
• hyrwyddo twristiaeth werdd a thwristiaeth ddiwylliannol 
• coedwigaeth gynaladwy 
• ychwanegu gwerth at gynhyrchion cynradd yn cynnwys bwyd 
• ynni adnewyddol, yn cynnwys cnydau 
• annog cydweithredu rhwng cynhyrchwyr 
  
Mae Plaid Cymru’n croesawu rôl newydd yr ADC o ran datblygu strategaeth fwyd i Gymru, yn 
cynnwys marchnata Cymru fel ffynhonnell cynhyrchion uchel eu hansawdd ac amgylcheddol-
gyfeillgar.  

 

6.7 Cefnogaeth i fusnesau mewnwladol 

Bydd Plaid Cymru yn cyfeirio Asiantaeth Ddatblygu newydd Cymru (ADC)  at roi blaenoriaeth i 
gefnogaeth a thwf busnesau mewnwladol. Rhaid i hynny gynnwys sectorau “newydd” megis yr 
economi gymdeithasol (sy’n cynnwys cwmnïau dim-er-elw a chyweithiau), yn ogystal â busnesau 
bach a chanolig.  
 
Mae angen dynesiad radical at gyllido’r sectorau yma os oes busnesau newydd i gael eu dechrau a 
swyddi i gael eu creu. Byddwn yn cymell y Cynulliad Cenedlaethol i: 
• Annog banciau prif ffrwd i sefydlu unedau arbenigol neu bartneriaethau gydag arbenigwr mewn 

buddsoddi cymdeithasol. 
• Helpu undebau credyd i helaethu eu rôl meicro-gyllid 
• Hwyluso ffurfio banc datblygu 
• Cyfeirio’r ADC i gynnig benthyciadau “meddal” 
• Cynnig, ar y cyd ag awdurdodau lleol, ad-daliadau ar drethi busnes neu wyliau o’u talu, i 

gynorthwyo busnesau yn yr ardaloedd lle mae’r angen fwyaf. 
• Mynnu bod y gymuned a’r sector wirfoddol yn cael eu cymryd o ddifrif fel partner datblygu 

economaidd, a thrwy hynny sicrhau bod y cyllid uchaf posibl o Ewrop yn cael ei ddenu. 
• Rhoi cefnogaeth benodol i fenywod a mentergarwyr o leiafrifoedd ethnig. 
 
Un o’n hamcanion allweddol yw sicrhau bod gwybodaeth wedi ei seilio ar Gymru - ar lefel y 
gymuned, busnesau bach neu gorfforaethol - yn cael ei defnyddio pan fydd angen i’r Cynulliad 
Cenedlaethol ei hun brynu arbenigedd o’r tu allan, a bod cymaint ag sy’n bosibl o’r refeniw a werir 
yn cael ei gadw yng Nghymru. 
 

6.8 Twristiaeth 
 
Mae twristiaeth yn gwneud cyfraniad mawr i economi Cymru. Rhaid i unrhyw ddatblygu pellach ar 
dwristiaeth gynaladwy dyfu law yn llaw ag asedau naturiol a chymunedol. Bydd hynny’n golygu 
gwarchod a chryfhau ein hamgylchedd naturiol ac adeiledig, a datblygu cyfleusterau lleol yn unol ag 
anghenion y gymuned leol. 
 
Rhaid cynnal a datblygu twristiaeth dan ymbarel strategol cenedlaethol, megis yr hyn a ddarperir gan 
Fwrdd Croeso Cymru. Fodd bynnag, mae angen amlwg am ragor o gydlynu rhwng y Bwrdd Croeso 
ac ADC. Dylai’r ddwy asiantaeth gytuno ar gyd-strategaeth ar gyfer hyrwyddo Cymru’n economaidd 
ac adrodd i’r pwyllgor Materion Economaidd yn y Cynulliad Cenedlaethol. 
 
Mae’r gwaith o gyflawni cyfleusterau a mentrau twristaidd unigol yn nwylo amryfal asiantaethau, 
awdurdodau lleol a gweithredwyr preifat. Dylid dod â buddiannau’r gymuned lawer yn fwy agos at  
broses cynllunio Bwrdd Croeso Cymru. 
 
Mae twristiaeth Cymru wedi elwa o arian sylweddol o Ewrop. Mae lle i wella, fodd bynnag, ac mae’r 
Cronfeydd Strwythurol newydd yn cynnig y cyfle i hyrwyddo twristiaeth o fewn i’r nod ehangach o 
Ewrop o amlrywiaeth ddiwylliannol, o gynaladwyedd amgylcheddol ac o ddatblygu dan reolaeth y 
gymuned. 
 

6.9 Ynni 
 
Mae ynni’n hollbwysig o ran rhoi ffurf i economïau a chymdeithasau. Mae’n hanfodol bod y 
Cynulliad Cenedlaethol yn datblygu polisi ynni sy’n diwallu anghenion economi ar ei thwf mewn 
ffordd gynaladwy. 
 
Gellir defnyddio pwerau datblygu economaid y Cynulliad i hyrwyddo polisi ynni o’r fath. Bydd Plaid 
Cymru  yn eu defnyddio i: 
• Hyrwyddo effeithlonrwydd ynni. Dylai’r ADC annog hyn ymhlith busnesau, er enghraifft yn y 

defnydd o gynlluniau gwres a golau cyfunol. 

• Helpu’r sector ynni adnewyddol. Mae hyn yn cynnwys dðr, gwynt, haul, biomás ac ynni’r llanw. 

Mae gan ynni biomás rôl arbennig i’w chwarae o ran adfywhau cymunedau gwledig.  

• Cydnabod swyddogaeth barhaus, ond wedi ei lleihau, i lo.  
• Gweithio gyda sectorau addysg, gwirfoddol ac ymchwil, er enghraifft i ddarparu gwybodaeth a 

syniadau i’r cyhoedd. 
 
Mae rôl allweddol gan y gyfundrefn gynllunio. Byddwn yn gweithredu ar sail rhagdyb yn erbyn 
rhagor o dynnu glo brig a gorsafoedd niwclear ac o blaid cynhyrchu ynni adnewyddol. Dylai 
penderfyniadau cynllunio ar gyfer tai a datblygiadau eraill ystyried sut gellir corffori  nodweddion 

ecolegol - megis ynni’r haul, mesurau effeithlonrwydd ynni ac arbed dðr. 

 

6.10 Dðr  
 

Mae dðr yn ased hanfodol o ran yr amgylchedd a’r economi; mae’n mynd i fod yn gynyddol brin. 

Fodd bynnag mae Cymru yn wlad gyfoethog mewn dðr. Mae Plaid Cymru’n benderfynol y dylid 

datblygu dðr mewn ffordd amgylcheddol-gyfrifol er budd cenedlaethol. 

 
Blaenoriaethau polisi fydd: 

• Rhwystro rhagor o drosglwyddo dðr o Gymru ac “ychwanegu gwerth” ato yn ein gwlad. 

• Datblygu system o godi tâl wedi ei seilio ar anghenion Cymru 

• Dros amser dod â’r holl gyflenwad dðr i gylch gorchwyl y Cynulliad 

• Cael pris teg am ddðr sy’n cael ei allforio i leihau biliau yng Nghymru 

• Annog arbed dðr 

 
 

6.11 Cynllunio 
 
Mae defnydd tir, a chynllunio cymunedol, yn ganolog i sicrhau cydlyniad rhwng ein cynllun datblygu 
economaidd a pholisïau eraill sy’n cael effaith arno, megis tai a llywodraeth leol. 
 
Cynigiwn bod fframwaith gynllunio newydd neilltuol Gymraeg yn dod yn lle’r trefniadau ad hoc ac 
annigonol presennol. Bydd hwnnw’n cynnwys: 
 
• Cynllun Datblygu i Gymru, wedi ei integreiddio gyda swyddogaethau’r ADC. Byddai hwn yn 

rhoi perspectif defnydd tir i faterion megis cludiant, tai, datblygu cynaladwy, ac yn mynd i’r 
afael â materion pwysig y “mannau twym” yn y de-ddwyrain tra’n sbarduno datblygiad priodol 
mewn mannau eraill. 

• System genedlaethol newydd o arweiniad, yn rhoi arweiniad newydd ar feysydd polisi unigol, 

megis glo brig, ynni adnewyddol (6.9) a dðr (6.10) yn lle’r addasiadau annigonol presennol sy’n 

dod o Loegr.  
• Adeiladu ar gynlluniau datblygu, cymunedol eu sail, yr awdurdodau lleol o fewn fframwaith 

cenedlaethol. 
 
Byddem yn sicrhau ymhellach:  
• derfyn ar ddatblygu tir glas 
• rhagdyb yn erbyn siopau allan o’r dref 
• rhagdyb yn erbyn tirlenwi 
• gofyniad i ddilyn y cynllun 1% i Gelf mewn datblygiadau mwy o faint. 
• caniatáu i gynghorau bro, grwpiau ac unigolion annerch cyfarfodydd cynllunio  
• yn y tymor hwy, democrateiddio’r Parciau Cenedlaethol 
 
Rhaid dod â’r ADC i mewn lawer yn fwy i’r system gynllunio, yn enwedig bellach ei bod yn 
ymgorffori Awdurdod Tir Cymru. Bydd Plaid Cymru  yn argymell bod yr ADC yn: 
 
• gosod targedi ar gyfer caffael a datblygu safleoedd tir llwyd yn ardal pob awdurdod lleol 
• yn ffurfio partneriaethau dilys gyda chynghorau lleol 
• yn addasu ei reolau ‘galw’n ôl’ i hyrwyddo adhawlio safleoedd tir llwyd. 

6.12 Gwasanaeth Iechyd Gwladol i Gymru 
 
Cenhedlwyd y GIG yng Nghymru ac fe’i ganwyd o werthoedd a dyheadau Cymru. Ar ei hanner 
canfed penblwydd gallwn ddathlu ei gyflawniadau tra’n cydnabod yr anawsterau difrifol sy’n ei 
wynebu. Bydd y Cynulliad Cenedlaethol yn etifeddu sefyllfa lle mae anghydraddoldeb a difreintedd 
cymdeithasol wedi creu smotiau duon o ran marwolaethau sydd ymhlith y gwaethaf yn Ewrop, yn 
ogystal ag argyfwng cyllido.  
 
Er gwaethaf yr adnoddau anferthol sydd wrth law i’r GIG, mae’n cael ei dangyllido o’i gymharu â 
safonau rhyngwladol. Mae mynych newidiadau i’w strwythur a’i weinyddiad dros y blynyddoedd - 
yn cyrraedd penllanw yn y drefn gyfredol o gystadleuaeth marchnad fewnol - wedi lleihau 
effeithiolrwydd. 
 
Bydd Plaid Cymru  yn gweithio i gael gwasanaeth iechyd sy’n decach; sy’n dileu gwasanaethau dwy 
haen; sydd wedi ei seilio ar gydweithredu yn hytrach na chystadleuaeth; sy’n hyrwyddo gwell iechyd 
ac yn tynnu’r cyhoedd i mewn. Dylai gwasanaeth iechyd o’r fath fod â dau nod creiddiol: 
• Gwasanaeth effeithiol, clinigol ei arweiniad, wedi ei seilio ar ansawdd a chydraddoldeb 
• Hyrwyddo iechyd da a gwarchod rhag afiechydon 
 
Mae hynny’n cynnwys integreiddio ystyriaethau iechyd i feysydd megis tai, cludiant a’r amgylchedd. 
Wrth fynd ati i gyflawni’r amcanion yma, rhaid i’r Cynulliad Cenedlaethol sefydlu peirianwaith ar 
gyfer cyrraedd consensws ynghylch anghenion a galwadau.  
 
 
6.12.1 Strwythur newydd i GIG Cymru 
Mae strwythur cyfredol GIG yn cael ei orfodi i gystadlu ag ef ei hun fel marchnad fewnol. Nod Plaid 
Cymru yw: 
• dileu’r farchnad fewnol a strwythur yr Ymddiriedolaeth 
• ad-drefnu GIG o gwmpas unedau o gyflawniadau clinigol, gyda’r ymyrraeth leiaf posibl ar 

gyflwyno gwasanaethau. 
 
Byddai ein GIG newydd yn cynnwys: 
 
• Pwyllgor Iechyd, a gweinyddiaeth yn y Cynulliad Cenedlaethol, yn gyfrifol am gynllunio 

strategol a phenderfyniadau polisi. 
• Bydd y pum Awdurdod Iechyd (AI) yn cael eu hailgyfansoddi’n ddemocrataidd i fod yn gyfrifol 

am gomisiynu a chyflwyno pob gwasanaeth iechyd yn eu hardal. Bydd yr hollt prynwr/darparwr 
yn cael ei ddileu. Bydd yr AI yn cyflogi ac yn lleoli gwasanaethau meddygon teulu a gofal 
cynradd. 

• Cynghorau Iechyd Lleol. Y cyrff democrataidd-eu-cyfansoddiad yma fydd y prif beirianweithiau 
ymgynghorol ar gyfer rhoi gwybod i’r Awdurdodau Iechyd am anghenion penodol eu hardal. 
Dylen nhw esblygu gam wrth gam, yn dechrau fel Timau Iechyd Lleol ac yn y diwedd yn dod yn 
CILl. 

 
Bydd yr AI yn gyfrifol am yr ysbytai cyffredinol ardal fydd yn gwasanaethu eu hardaloedd, ond heb 
ffiniau anhyblyg oherwydd bydd y compartmentaleiddio a grewyd gan yr ymddiriedolaethau wedi 
diflannu. Byddan nhw’n llunio rhaglenni gwella iechyd wedi eu seilio ar anghenion iechyd eu 
hardaloedd ac yn dilyn ymgynghori eang. Byddan nhw’n cydweithredu ar wasanaethau arbenigol a 
ddaperir yn genedlaethol - neu’n rhanbarthol. Bydd gofyn i’w hadroddiadau blynyddol adrodd ar 
gydweithredu o fewn y GIG a chydag asiantaethau eraill yn cynnwys awdurdodau lleol a’r sector 
wirfoddol.  
 
6.12.2 Safonau 
A’r hollt prynwr/darparwr wedi mynd, byddai safonau ac ansawdd yn cael eu gwirio gan Arolygiaeth 
Gwasanaeth Iechyd annibynnol ac Adran Iechyd i Gymru a ddylai gydgysylltu â chyrff cyfatebol 
mewn rhannau eraill o’r DG a thramor i feincnodi ein gwasanaethau yn erbyn yr arferion gorau. 

6.12.3 Gofal cynradd 
Meddygon teulu (MT) a nyrsus cymunedol yw conglfeini GIG Cymru. I wella’r gwasanaethau yma 
byddwn yn rhyddhau’r meddyg teulu o’r cyfrifoldeb am dystysgrifo salwch ac yn annog cyfuno 
ymarferion unigol yn grwpiau. 
 
Lle bo hynny’n briodol, gall ysbytai cymunedol gael eu rheoli’n glinigol gan feddygon teulu, gyda 
nyrsus a chydweithwyr eraill, yn gweithio mewn grwpiau clinigol tebyg i’r rhai mewn ysbytai 
cyffredinol. 
 
Bydd patrwm newydd o MT ar gyflog yn cael peilot. Bydd hyn yn gymorth i ddenu MT i ardaloedd 
lle mae angen, megis y cymoedd diwydiannol, ac yn rhoi mwy o synergedd i’w gwaith gyda 
gweithwyr eraill ar gyflog mewn iechyd cynradd. Bydd cynllun tebyg ar gyfer deintyddion yn cael ei 
wella. 
 
Bydd nursus yn gallu datblygu agweddau ar eu swyddogaethau megis sgrinio, profi a rhagnodi 
cyfyng, gan ryddhau ymarferwyr meddygol o waith amhriodol a chaniatáu defnydd mwy cost-
effeithlon o bersonel GIG. Nyrsus iechyd cyhoeddus megis Ymwelwyr Iechyd a Nyrsus Ysgol fydd 
conglfeini mentrau lleol i wella ansawdd bywyd plant, teuluoedd, a chymunedau. 
 
Bydd canolfannau triniaeth gofal cynradd brys, wedi eu lleoli yn yr ysbytai cymunedol, gyda MT, 
nyrsus, deintyddion a fferyllwyr ar alw, yn gwella gwasanaethau achlysurol ac allan o oriau. 
 
6.12.4 Gwasanaethau eilaidd 
Mae’r rhain wedi eu canolbwyntio’n bennaf o gwmpas Ysbytai Cyffredinol Ardal. O ystyried 
demograffeg Cymru, dylai’r Cynulliad Cenedlaethol ymwrthod â’r ogwydd tuag at ysbytai mawr 
wedi eu staffio’n bennaf gan arbenigwyr a chryfhau’r ysbytai ardal mwy lleol sy’n cael eu staffio gan 
feddygon cyffredinol.  
 
Mae ffyrdd arloesol o integreiddio gofal cynradd ac eilaidd, er enghraifft ymgynghoriadau ar y ffôn, 
clinigau arbenigol a thele-feddyginiaeth, yn cynyddu gallu staff gofal cynradd i wneud asesiadau ac 
yn rhyddhau staff ysbytai i ganolbwyntio ar orchwylion mwy priodol.  
 
6.12.5 Gwasanaethau arbenigol iawn (Trydyddol) 

Dylid penderfynu’r strategaeth ar gyfer y rhain yn genedlaethol, ac nid drwy gystadleuaeth a dyblygu 
fel sy’n digwydd ar hyn o bryd. Dylid gwrthsefyll canoli mewn un ganolfan. 
 
Dylai’r meini prawf ar gyfer penderfynu mynediad i rai triniaethau fod wedi eu darparu mewn 
canllawiau cenedlaethol. 
 
6.12.6 Gwasanaethau Iechyd Meddwl 
Rhaid cael gwasanaeth ysbyty effeithiol i roi cefnogaeth i’r gorchwyl hanfodol o ddarparu 
gwasanaeth yn eu cymunedau eu hunain i’r rhai hynny sydd â salwch meddwl. Rhaid parhau’r ddwy 
agwedd yma - gofal yn y gymuned a gwasanaethau cleifion mewnol - gyda’i gilydd. Nid yw’r naill 
yn dibynnu ar ddirymu’r llall. 
 
Bu’r dynesiad simplistaidd o roi gofal yn y gymuned yn lle ysbytai yn drychineb. Mae gennym 
bellach sefyllfa lle mae lleoedd mewn carcharau yn cynyddu wrth i leoedd mewn ysbytai leihau, 
gyda chynnydd cyfatebol yn nifer y carcharorion sydd â salwch meddwl. Mater o hawliau dynol 
sylfaenol yw triniaeth effeithiol i’r unigolion yma.  
 
Am y rheswm yma mae Plaid Cymru  yn galw am roi pen ar ragor o gau ysbytai neu leihau nifer y 
gwelyau seiciatryddol. Rhaid datblygu Gwasanaethau Iechyd Meddwl ar fodel lleoliad deuol, lle 
mae’r un timau’n darparu gwasanaethau mewn ysbytai ac yn y gymuned, ac yn ymwneud â’r ddau.  
 
6.12.7 Cynghorau Iechyd Cymuned 
Dylai’r rhain ganolbwyntio ar ddatblygu cyfranogiad cyhoeddus yn y GIG. Dylen nhw weithredu yn 
yr un ardal â’r Cynghorau Iechyd Lleol a’r awdurdodau lleol ac adlewyrchu barn y boblogaeth maen 
nhw’n ei gwasanaethu. 

Rhaid cael strategaeth iechyd cyhoeddus gynhwysfawr i gefnogi gofal iechyd. Mae cydweithredu 
agos rhwng Iechyd a Gwasanaethau Cymdeithasol yn sylfaenol bwysig.  
 
6.12.8 Adnoddau ar gyfer GIG Cymru 
Yn ngoleuni’r argyfwng sy’n wynebu llawer i agwedd ar y GIG, mae angen dynesiad radical i 
ryddhau cyllid. Dylai hynny gynnwys: 
• Triniaeth am ddim yn y man gweini ar gyfer gwasanaethau sydd o fewn ardaloedd anghenus 

diffiniedig. 
• Dylai ymyraethau triniaethol effeithiol profedig fod am ddim ar y GIG 
• Dylai’r Cynulliad Cenedlaethol weithio i ddileu taliadau cyfalaf sydd, i bob pwrpas, yn dreth ar 

asedau GIG. Dylai hynny arwain at ymadael â Mentrau Cyllid Preifat, nad ydyn nhw fawr mwy 
na hîr-bwrcas dinistriol o ddrud. 

• Mesurau i reoli costau rhagnodiadau cyffuriau. Dylid sefydlu ffurf addasedig o ragnodi rhestr-
gyfyng ar sail cenedlaethol. 

• Targedu adnoddau at ardaloedd o’r angen mwyaf. Yn gyntaf, bydd Ardaloedd Gweithredu 
Iechyd yn cael eu sefydlu mewn ardaloedd uchel eu marwolaethau, megis Blaenau’r Cymoedd. 
Yn ail bydd blaenoriaeth i flaengareddau a allai arwain at welliant arwyddocaol mewn iechyd.  

 
 

7. Strategaeth ar gyfer y Celfyddydau, Diwylliant  
a Threftadaeth 

 
Cydnabyddir yn gynyddol bod gweithgareddau diwylliannol yn gwella ansawdd bywyd a datblygiad 
personol pob unigolyn. Dylai’r Cynulliad Cenedlaethol gydnabod swyddogaeth allweddol y 
ceflyddydau o ran mynegi a hyrwyddo amryfal hunaniaethau diwylliannol a threftadaeth Cymru, 
gartref a thramor. 
 
Mae sector y celfyddydau, diwylliant a threftadaeth yn gwneud gyfraniad arwyddocaol yn gynyddol i 
economi Cymru. 
 
I gydnabod hyn mae Plaid Cymru yn credu y dylai strategaeth ddiwylliannol genedlaethol sicrhau 
bod yr ystod ehangaf o brofiadau a gweithgareddau ar gael i bawb, ar lefel sy’n diwallu eu 
hanghenion ac yn meithrin eu datblygiad personol ac sydd o fewn cyrraedd iddyn nhw yn ymarferol 
ac yn ariannol. 
 
• Dylid cael mynediad am ddim i lyfrgelloedd yng Nghymru. Dylai rhwydwaith telegyfathrebu yn 

ymestyn ledled Cymru sicrhau mynediad i gatalogau’r sefydliadau yma. Dylai casgliadau 
cyfoethog treftadaeth y genedl fod ar gael ar ffurf ddigidol ac felly ar gael ar y we fyd eang. 

 
• Dylai’r Loteri Genedlaethol gael ei rhedeg gan gorff dim-er-elw a dylai ei holl gronfeydd gael eu 

datganoli i gyrff gwneud-penderfyniadau yng Nghymru. 
 
• Mae angen ailfeddwl radical ar y modd y dosberthir cyllid i’r celfyddydau yng Nghymru. Dylai 

gael ei seilio ar egwyddorion galluogi, parch i annibyniaeth artistig, tryloywder ac atebolrwydd. 
 
• Y Cynulliad ddylai fod yn gyfrifol am benodiadau cyhoeddus yn y celfyddydau, diwylliant a 

threftadaeth. Dylai aelodaeth o fyrddau rheoli a chynghorau gael eu hehangu er mwyn cael gwell 
cydbwysedd rhwng sectorau. 

 
• Dylai trafodaethau’r Cynulliad gael eu porthi gan farn ymarferwyr.  
  
• Dylid anelu at strwythur datganoledig, gwaelod-i-fyny gyda gradd uchel o fewnbwn lleol a 

gweinyddiad cymharol ddatganoledig. Dylid annog awdurdodau lleol i ddirprwyo cyfrifoldeb am 
weithgareddau diwylliannol i swyddog penodedig. 

7.1 Y Diwydiant ffilm 
 
Mae ffilm, bywddarlunio ac aml-gyfrwng yn ddiwydiannau twf yng Nghymru ochr yn ochr ond ar 
wahân i ddarlledu. Mae angen cefnogaeth arnyn nhw o ran datblygiadau artistig, addysgol ac 
economaidd. Rhaid i’r cyllid ar gyfer y diwydiant ffilmiau fod yn deg o’i gymharu â ffurfiau eraill o 
gelfyddyd ac yn ddigonol i’w alluogi i ddatblygu ymhellach. Mae hwn yn faes ffrwythlon ar gyfer 
datblygu economaidd mewnol a all arwain at ragor o fewnfuddsoddi yng Nghymru. 
 

7.2 Darlledu 
 
Mae darlledu yn gyflogwr pwysig yn y sector treftadaeth yng Nghymru ac yn ddylanwad anferth ar 
ein hymwybydddiaeth genedlaethol. Mae’n anomali mawr nad oes gan y Cynulliad Cenedlaethol 
unrhyw swyddogaeth ffurfiol o ran polisi ar gyfer teledu a radio. Byddwn yn sicrhau bod y Cynulliad 
Cenedlaethol yn dod yn llais i’r bobl ar ddarlledu yng Nghymru ac fe fyddwn yn gwasgu am y 
ddeddfwriaeth angenrheidiol i roi swyddogaeth real iddo. 
 
Rydym wedi gwrthsefyll y bygythiad i israddio S4C ac wedi ymladd am ddarpariaeth weddus o 
blethiadau digidol yng Nghymru. Byddwn yn sicrhau bod rhaglenni Cymraeg o ansawdd da yn 
parhau yn ystod oriau brig. Mae gwasanaeth cynhwysfawr cyfrwng-Saesneg wedi ei gynhyrchu yn ac 
ar gyfer Cymru lawn mor bwysig.  
 
 

8. Y Gymraeg 
 
Mae’r degawdau diwethaf wedi gweld adferiad yn nhynged ein hiaith genedlaethol a sefydlu 
consensws grymus o blaid annog defnydd helaethach ohoni. 
 
Mae statws y Gymraeg wedi ei drawsnewid mewn sawl ffordd. Mae’n mwynhau cydnabyddiaeth 
swyddogol a phresenoldeb arwyddocaol yn y cyfryngau. Mae’n cael ei hyrwyddo drwy’r gyfundrefn 
addysg. 
 
Er hynny byddai bod yn hunan-fodlon yng nghyd-destyn y cynnydd yma yn annoeth. Mae lle difrifol 
i bryderu, er enghraifft, oherwydd erydiad sail tiriogaethol yr iaith a methiant llawer o rieni i 
draddodi’r iaith i’w plant. Mae llawer o siaradwyr y Gymraeg heb yr hyder i ddefnyddio’r iaith at 
ddibenion mwy cymhleth. 
 
Mae sefydlu’r Cynulliad Cenedlaethol yn rhoi cyfle i roi impetws newydd i’r gwaith o adfywio’r 
Gymraeg. Newid Cymru o fod yn wlad gydag iaith leiafrifol i fod yn genedl wirioneddol 
ddwyieithog ddylai fod y nod.  
 
Rhaid i’r Cynulliad sefydlu peirianweithiau effeithiol i gynllunio twf yr iaith. Bydd hynny’n golygu 
ystod o bolisïau cyhoeddus a chydweithredu agos gydag awdurdodau lleol. Dylai’r Cynulliad weithio 
gyda bwrdd yr Iaith Gymraeg i lunio strategaeth a fyddai’n cynnwys yr elfennau canlynol: 
• Pwyslais arbennig ar addysgofal blynyddoedd cynnar fel sail ar gyfer addysg cyfrwng-Cymraeg 

ar bob lefel 
• Ffocws ar ‘fentrau iaith’ lleol i gydlynu a grymuso gweithgareddau 
• Cynulliad Cenedlaethol gwirioneddol ddwyieithog 
• Bwrdd yr Iaith Gymraeg yn mabwysiadu swyddogaeth gryfach o ran cynllunio ieithyddol, yn 

datblygu ac yn lledaenu arferion gorau 
Yn y tymor hir bydd angen ymdrin ag anigonolrwydd Deddf yr Iaith Gymraeg er mwyn cyflwyno 
cynllunio iaith integredig. 
 

 

9. Ewrop 

Pan fathodd Plaid Cymru  yr ymadrodd “Cymru yn Ewrop” ddeng mlynedd yn ôl, nid dim ond 
slogan ein hymgyrch yn etholiad Ewrop oedd e; dyna oedd ein rhaglen am y degawd. Dyna oedd ein 
gweledigaeth o Gymru’n cyfranogi’n llawn yn y gwaith o ffurfio Undeb Ewropeaidd newydd, ac yn 
chwarae rôl weithredol ynddo. Gwelsom ddyfodol ein gwlad yn genedl fodern hunan-lywodraethol 
yn Ewrop yr 21fed ganrif. 
 
Bydd 1999 yn mynd i lawr yn hanes fel blwyddyn gyntaf Cymru newydd. Bydd sefydlu ein 
Cynulliad Cenedlaethol yn cyd-ddigwydd â digwyddiadau tyngedfennol yn yr Undeb Ewropeaidd: 
undeb economaidd ac ariannol, newidiadau i’r cronfeydd strwythurol a’r Polisi Amaethyddol 
Cyffredin a chynnydd yn nifer yr Aelod Wladwriaethau. Mae llawer o benderfyniadau hanfodol sy’n 
effeithio ar bobl Cymru eisoes yn cael eu cymryd ym Mrwsel yn hytrach nag yn Llundain. Mae 
hynny i gyd yn ei gwneud hi’n bwysicach bod gan Gymru lais yn yr holl sefydliadau sy’n ymwneud 
â phroses gwneud-penderfyniadau yr UE. Gall y Cynulliad Cenedlaethol ddarparu’r llais hwnnw a 
chynorthwyo i roi ffurf ar Ewrop newydd y dyfodol.  
 

 
9.1 Ewrop y Cenhedloedd a'r Rhanbarthau 
 
Rhaid i adeiladwaith gwleidyddol Ewrop gael ei godi ar amlrywiaeth profiad a thraddodiad Ewrop, ar 
egwyddor subsidiaredd a chyda chyfranogiad gweithredol ei dinasyddion. Y ffordd fwyaf effeithilon 
o gyflawni hynny yw trwy gydgyfranogiad y cenhedloedd a’r rhanbarthau sydd gyda’i gilydd yn 
ffurfio’r jigso Ewropeaidd na ellir ei gwblhau cyhyd ag y bo un darn ar goll. 
 
Wrth i’r Undeb Ewropeaidd gychwyn ar broses o helaethu a allai ei gwneud yn undeb o bron i 500 
miliwn o bobl, mae’n rhaid cael newidiadau i’r ffordd y bydd yn gweithredu. Nid yw’r strwythur a 
gynlluniwyd ar gyfer undeb o chwech Aelod Wladwriaeth bellach yn ddichonol. Nid yw’n 
ddemocrataidd nac yn atebol chwaith. Cynhelir Cynhadledd Rynglywodraethol arall i benderfynu ar 
y newidiadau sylfaenol y mae eu hangen. Bydd hwn yn gyfle hanesyddol am newid. Bydd Plaid 
Cymru yn cynnig y canlynol:  
 

9.2 Undeb Ewropeaidd Ddemocrataidd 
 
• Rhaid i’r Undeb Ewropeaidd ddod yn ddemocrataidd. Dylai pob un o’r cymunedau naturiol - y 

cenhedloedd a’r rhanbarthau hanesyddol - ddod yn uned sylfaenol yn y broses o integreiddio. 
Mae hynny’n unol ag egwyddor subsidiaredd lle mae penderfyniadau’n cael eu cymryd ar y lefel 
isaf a mwyaf effeithiol. 

• Dylai fod gan Senedd Ewrop bwerau deddfwriaethol. Yn ychwanegol at siambr gyntaf y Senedd, 
a fyddai’n cael ei hethol yn uniongyrchol yr un fath ag ar hyn o bryd, dylai fod ail senedd 
Ewropeaidd wedi ei chyfansoddi o gynrychiolwyr pob un o’r cenhedloedd a’r rhanbarthau. Gallai 
Pwyllgor y Rhanbarthau ffurfio embryo’r ail siambr newydd hon. Dylid trosglwyddo 
ddeddfwriaethu Ewrop o Gyngor y Gweinidogion i’r senedd ddwy-siambr yma.  

• Yn y tymor byr mae Plaid Cymru’n croesawu atgyfnerthu swyddogaeth Senedd Ewrop a 
Phwyllgor y Rhanbarthau, a helaethu pleidleisio mwyafrifol. 

 
 

9.3 Undeb Ewropeaidd Agored ac Atebol 
 
Mae’n bwysig yn natblygiad yr Undeb Ewropeaidd newydd bod hyder gan ei ddinasyddion yn ei 
sefydliadau. Rhaid mabwysiadu mesurau i wneud yr UE yn fwy agored ac atebol. Mae Plaid 
Cymru’n cefnogi’r canlynol: 
• Cyfansoddiad ysgrifenedig i’r UE a Deddf Hawliau i Ewrop 
• Rhaid gwneud proses gwneud-penderfyniadau Cyngor y Gweinidogion yn fwy atebol a 

chynrychioladol. 
• Dylai pob dogfen gael ei chyhoeddi a bod ar gael ar ffurf ddarllenadwy i’r cyhoedd 
• Dylai’r UE hyrwyddo cyfranogiad dinasyddion a chyfundrefnau addysg sy’n annog gofal y 

cyhoedd dros faterion cyhoeddus. 

9.4 Y Cynulliad Cenedlaethol ac Ewrop  
 
Dylai sefydlu’r Cynulliad Cenedlaethol gael ei adlewyrchu gan bresenoldeb cryfach yng nghanol yr 
Undeb Ewropeaidd. Yn gyffredinol, bydd y gyfrifoldeb am gydberthynas ag Ewrop yn aros gyda 
llywodraeth a senedd Prydain. Er hynny, bydd deddfwriaeth yr UE yn effeithio ar lawer o 
gyfrifoldebau uniongyrchol y Cynulliad Cenedlaethol. Bydd angen ei beirianwaith ei hun ar y 
Cynulliad i graffu ar ddeddfwriaeth yr UE sy’n cael effaith ar Gymru, a dadlau yn ei chylch. Bydd yn 
gallu gwneud deddfwriaeth isradd i weithredu cyfraith y Gymuned. Bydd rhaid iddo hefyd ddynodi 
meysydd yn ei raglen waith a fydd yn gysylltiedig â deddfwriaeth a pholisi Ewrop.  
 

 

9.5 Pwyllgor Materion Ewropeaidd 
 
• Bydd gan y Cynulliad Cenedlaethol Bwyllgor Ewropeaidd traws-bynciol. Bydd rhaid iddo gael 

Gweinidog Ewropeaidd i ymdrin yn effeithiol â strategaethau Ewropeaidd a materion polisi.  
• Rhaid i’r Pwyllgor gael cefnogaeth uned staff gyda’r medrau a’r profiad perthnasol. 
• Dylai fod gan ASau ac ASEau Cymru a’i chynrychiolwyr ar Bwyllgor y Rhanbarthau a’r 

Pwyllgor Economaidd a Chymdeithasol yr hawl i fynychu cyfarfodydd y Pwyllgor Ewropeaidd 
fel aelodau di-bleidlais. 

• Dylai fod cyfrifoldeb ffurfiol ar bob pwyllgor pwnc yn y Cynulliad Cenedlaethol i archwilio 
datblygiadau perthnasol yn yr UE fydd yn cael effaith arno. Dylid penodi un aelod o bob 
pwyllgor yn gydlynydd Ewropeaidd. 

 
9.6 Presenoldeb ym Mrwsel 
 
• Dylai presenoldeb gref fod gan Gymru o fewn Swyddfa Cynrychiolaeth Barhaol y DG i’r UE 

(UKrep). 
• Dylai’r Gweinidog perthnasol yng Nghymru adlewyrchu barn y Cynulliad yn uniongyrchol i 

gyfarfodydd Cyngor y Gweinidogion 
• Dylid sefydlu “llysgenhadaeth” aml-swyddogaeth ym Mrwsel a darparu “ffenest siop” i Gymru 

yn Ewrop. 
 
 

9.7 Helaethu 
 
Bydd ychwanegu at bymtheg aelod presennol yr UE wrth ddod â gwledydd o ganol a dwyrain Ewrop 
i mewn yn achosi newidiadau dwfn i’r ffordd mae’r Undeb yn gweithredu. 
 
Rydym yn cefnogi helaethu fel symudiad pellach i hyrwyddo heddwch, sefydlogrwydd a chynnydd 
economaidd. Er hynny, bydd helaethu Ewrop ar unrhyw bris yn mynd â hi at eithaf yr hyn sydd yn 
ddichonol. Ni all unffurfiaeth fod yn amcan. Mae’n hanfodol bod y cenhedloedd a’r rhanbarthau yn 
ymweud yn agos â’r broses. Gall mwy o gydweithredu â’r rhanbarthau yn yr aelodau-wladwriaethau 
newydd fod yn gymorth i atgyfnerthu democratiaeth a chydlyniant. 
 
 

9.8  Undeb Economaidd ac Ariannol 
 
Caiff dyfodiad yr Euro ganlyniadau dwfn nid yn unig yn yr unarddeg aelod cyntaf, ond hefyd i’r 
rheiny megis y DG a ddewisodd aros y tu allan. 
 
Mae Undeb Ariannol Ewrop hefyd yn codi cwestiwn am Ewrop dau-gyflymder, gyda chraidd o aelod 
wladwriaethau’n gwasgu ymlaen gyda rhaglen mwy cyflym o integreiddio economaidd na’r lleill. 
Mae hynny’n creu bygythiad i fuddiannau economaidd y DG. Bydd anwadalwch y bunt sterling yn 
erbyn yr Euro yn golygu ansicrwydd i fusnesau yn y DG - yn enwedig yng Nghymru lle mae cyfran 
gyfartalog uwch o’r economi yn ddiwydiant gweithgynhyrchu. Mae’r ansicrwydd hefyd yn debyg o 

brofi’n ddadgymhelliad i fuddsoddwyr tramor sydd wedi chwarae rôl fawr o ran datblygu sail 
gweithgynhyrchiol Cymru. 

 
Mae Plaid Cymru yn credu y gall buddiannau arwyddocaol i ddiwydiant a chystadleurwydd ddod yn 
sgil arian sengl. O gael polisi rhanbarthol wedi’i gryfhau ac ymrwymiad i gyflogaeth, ar gyfer 
adeiladu sector ariannol yng Nghymru. Mae Plaid Cymru  felly’n credu:  
• Dylai’r Cynulliad Cenedlaethol ddadlau effaith undeb ariannol ar Gymru fel mater o frys a 

phenderfynu ar y sefyllfa ddaw â’r budd gorau i Gymru. 
• Dylai mynediad i Ewrop gael ei gydbwyso gan bolisi rhanbarthol cryfach ac ymrwymiad 

cytundeb i gyflogaeth lawn. 
• Dylai Banc Canolog Ewrop fod yn atebol yn ddemocrataidd i’r Senedd 
• Dylai fod i Fanc Canolog Ewrop gylch gorchwyl ehangach na rheoli chwyddiant, yn cynnwys 

cyflogaeth arbennig o uchel. 

 

9.9  Plaid Ddemocrataidd Pobloedd Ewrop - Cynghrair Rydd Ewrop  
 
Mae Plaid Cymru  yn aelod o Blaid Ddemocrataidd Pobloedd Ewrop - Cynghrair Rydd Ewrop 
(PDPE - CRE). Cynghrair yw hi o bleidiau gwleidyddol sy’n cynrychioli’r cenhedloedd real a’r 
rhanbarthau hanesyddol yn Ewrop sydd wedi ymrwymo i hunan-lywodraeth, cyfiawnder 
cymdeithasol a democratiaeth heddychlon. Ei nod yw cael Ewrop unedig sy’n parchu’n llawn 
hawliau’r bobl sy’n rhan ohoni. Dylai pob diwylliant Ewropeaidd fwynhau’r un hawl i ddatblygu’n 
rhydd o fewn yr Undeb. 
 
Mae PDPE - CRE yn gweithio gyda sefydliadau sy’n bodoli eisoes i ddylanwadu ar esblygiad yr UE. 
Mae’n cefnogi: 
• Undeb Ewropeaidd o bobloedd rhydd wedi ei seilio ar egwyddorion subsidiaredd a chred mewn 

soliadriti â’i gilydd ac â phobloedd eraill y byd. 
• Gwarchod hawliau dynol, egwyddor hunan-benderfynu 
• Gwarchod yr amgylchedd a datblygu cynaladwy 
• Creu cymdeithas deg gyda pholisïau ar gyfer cydlyniant cymdeithasol a chyfleoedd cyfartal i bob 

dinesydd. 
• Democratiaeth seneddol 
 
 

9.10 Materion y Byd 
 
Rydym yn gynyddol yn gweld y Cynulliad Cenedlaethol yn cynrychioli barn a budd Cymru yn y cyd-
destun bydeang. Mae penderfyniadau a gymrir gan sefydliadau megis Sefydliad Masnach y Byd o 
arwyddocad anferthol i ni i gyd. Mae’r Undeb Ewropeaidd yn chwaraewr gynyddol bwerus. 
 
Rydym yn rhagweld ac yn cefnogi twf polisïau diogelwch a thramor cyffredin yn Ewrop. 
 
Mae Plaid Cymru  wedi ymrwymo i hyrwyddo datblygu cynaladwy i adeiladu byd mwy cydradd a 
heddychlon.  
 
Yn benodol rydym yn galw am y canlynol: 
• Dileu yr holl arfau niwclear a lleihau gwariant milwrol ym mhob man. 
• Gweithredu galwad Jiwbili 2000 am ddileu dyled y Trydydd Byd 
• Atgyfnerthu proses Rio a gweithredu Agenda 21 
• Diwygio ac atgyfnerthu’r Cenhedloedd Unedig 
• Diwygio a democrateiddio Banc y Byd a’r Gronfa Ariannol Ryngwladol. (IMF) 
 
 

10. Symud Cymru Ymlaen 

Rydym wedi ymrwymo i’r gorchwyl o sicrhau bod y Cynulliad Cenedlaethol yn gweithio’n 
effeithlon er lles Cymru a’i phobl. I wneud hyn, bydd hi’n ddyletswydd ar yr aelodau etholedig i 
sicrhau bod pwerau’r Cynulliad yn cael eu llawn ddefnyddio. Er hynny rydym yn credu bod angen 
pwerau ychwanegol ar y Cynulliad Cenedlaethol i gyflwyno’r rhaglen lawn o adfywhau 
cymdeithasol ac economaidd y byddem yn dymuno ei gweld. 
 
Yn ein maniffesto yn 1997, y Gorau i Gymru, gwelwyd yr hyn y gallai Senedd i Gymru ei gyflawni. 
Mae gan yr Alban bellach senedd o’r math hynny - gyda’r pwerau angenrheidiol i ddeddfwriaethu ac 
amrywio trethi. 
 
Un o’n blaenoriaethau ar gyfer y Cynulliad Cenedlaethol felly fydd dangos sut gallai trefniadau 
cyfansoddiadol tebyg i Gymru fod o fudd i’n cenedl. Byddwn yn gwasgu am gaffael pwerau 
ychwanegol i’r Cynulliad Cenedlaethol fel mater o frys. Mae hyn yn fater o anghenrhaid ymarferol 
i’w gwneud hi’n bosibl i bolisïau gael eu gweithredu a fydd yn diwallu anghenion ein pobl. 
 
Gwelwn sefydlu’r Cynulliad Cenedlaethol a’i atgyfnerthu wedyn yn rhan o broses esblygol lle mae’r 
gydberthynas rhwng gwledydd y DG yn cael ei hail-ddiffinio’n sylfaenol. Mae hyn yn rhan o broses 
ehangach, fyd eang, wrth i Ewrop ei hunan symud tuag at undod a helaethiad cynyddol. 
 
Rydym felly’n edrych ymlaen at gyfundrefn o lywodraethu fydd yn addas i anghenion yr 21ain ganrif 
yng Nghymru. Ein dymuniad yw i Gymru gyfranogi’n llawn yn y gwaith o roi ffurf i’r Undeb 
Ewropeaidd a chwarae rôl weithredol ynddo. Yn ddibynnol ar gymeradwyaeth gyhoeddus, dylai 
Cymru gael statws cenedlaethol llawn o fewn yr Ewrop newydd. Derbyniwn yr angen am i rai 
materion economaidd, amgylcheddol a chymdeithasol eang gael eu penderfynu ar lefel Ewrop. Er 
hynny credwn y dylai egwyddor subsidiaredd weithredu bob amser - mae’n rhan allweddol o’n 
hathroniaeth y dylai penderfyniadau gael eu cymryd mor agos at y gymuned ag sy’n ymarferol. 
 
Mae’r ffordd ymlaen i Gymru bellach yn glir. Mae angen adeiladu’n gyflym ar enillion gwleidyddol 
ddiwedd yr 20fed ganrif. Mae’n bosib bod y cyd-destun yn y dyfodol yn anodd i’w ragweld gyda 
manylder, ond mae’r tueddiadau cyffredinol yn glir. Mae’r Undeb Ewropeaidd yn tyfu’n un o brif 
flociau gwleidyddol ac economaidd y byd. Mae angen ei llais ei hun ar Gymru yn ein cartref 
Ewropeaidd. Gorchwyl Plaid Cymru yw datblygu rôl y Cynulliad Cenedlaethol i’r cyfeiriad hwnnw. 
 


